
№58 (24.808) 2025 гъэм накъыгъэм (майм) и 15, махуэку И уасэр зы тумэнщТхьэмахуэм щэ къыдокI

Хэку зауэшхуэм и лъэ-
хъэнэм ягъэува зауэ дамы-
гъэхэм ящыщщ. Ар хуагъэ-
фащэрт фронтым, дзэм е 
дзэ зэгухьэныгъэ щхьэхуэм 
я пащхьэ къилъ къалэнхэр 
къызыхуэтыншэу зэфIагъэ-
кIын щхьэкIэ лъэныкъуэ 
псомкIи зэпэлъыта опера-
цэхэр зэхалъхьэкIэрэ, ахэр 
ехъулIэныгъэ хэлъу ягъэза-
щIэкIэрэ, биидзэм хэщIы-
ныгъэ ин езыта, зи унафэ 
ищI дзэ къарухэр зыхъума 
Дзэ Плъыжьым и дзэ па-
шэхэм.

КЪЭРАЛ дамыгъэхэм 
 ящыщу Кутузовым и орде-
ным и закъуэщ зи нагъы-
щэхэр илъэс зэхуэмыдэхэм 
къащтар. Дамыгъэм I, II, III 
нагъыщэхэр иIащ. Апхуэдэу 
СССР-м и Совет Нэхъыщхьэм 
и Президиумым къищта уна-
фэм ипкъ иткIэ орденым и I 
икIи II нагъыщэхэр 1942 гъэм 
бадзэуэгъуэм и 29-м, III на-
гъыщэр 1943 гъэм мазаем и 
8-м ягъэуващ. Дзэпщ Куту-
зов Михаил и цIэр зыфIаща 
дамыгъэм и теплъэр зыщIар 
сурэтыщI Москалёв Нико-
лайщ.

Кутузовым и орденым и I 
нагъыщэр хуагъэфащэрт 
фронт хэмрэ дзэхэмрэ я 
унафэщIхэм, абыхэм я къуэ-
дзэхэм, штабхэм, фронтхэм, 
дзэхэм я дзэ зэгухьэныгъэ-
хэм я унафэщIхэм.

Дамыгъэм и I нагъыщэр 
ира тырт:

Кутузовым и орден I на-
гъыщэ зиIэр пкъыгъуэбэу зэ-
хэт дамыгъэщ. Орденым 
 лъабжьэ хуэхъуащ дыщэм 
къыхэщIыкIа, дэбзыкI зиIэ 
бзиитху вагъуэр. Абы и щIы-
Iум уэрдыхъу хъурей къы-
телъщ, ар лэб-жыгей зэхэу-
хуэнахэмкIи къекIуэкIыу гъэ-

Къэбэрдей-Балъкъэрым и 
Iэтащхьэ КIуэкIуэ Казбек 
лэжьыгъэ IуэхукIэ хуэзащ 
КъБР-м ухуэныгъэмрэ псэу-
пIэ-коммунальнэ хозяйст-
вэмкIэ и министрым и къа-
лэнхэр зыгъэзащIэ Жу-
равлёв Андрей.

ЗЭIУЩIЭМ щытеп сэлъы-
хьащ IэнатIэм мы зэманым 
ирихьэлIэу щызрагъэхъулIа-
хэм, апхуэдэуи мы илъэсым 
къапэщыт къалэнхэм.

2024 гъэм ди щIыналъэм 
псэупIэу метр зэбгъузэнатIэ 
мин 611-м нэблагъэ зэрыща-
тар къыхагъэщащ, ар про-
центи 9,2-кIэ нэхъыбэщ абы 

Накъыгъэм и 13-р Урысей МВД-м и 
хъумакIуэ-конвой къулыкъур къыщы-
зэрагъэпэща махуэщ. Абы теухуа зэIу-
щIэ гуапэ щекIуэкIащ КъБР-м щыIэ 
МВД-м. Къэрал кIуэцI IуэхухэмкIэ ми-
нистру республикэм щыIэ Крючков 
Вячеслав я махуэмкIэ ехъуэхъуащ а Iэ-
натIэм и лэжьакIуэхэм, къыхэжаныкIа-
хэм гулъытэ яхуищIащ. 

ПОЛИЦЭМ и генерал-майор Крючков 
Вячеслав ФIыщIэ тхылъыр IэщIилъ -
хьащ КъБР-м щыIэ МВД-м жылагъуэ ха-
бзэр хъумэнымкIэ и полицэм и уна-
фэщIым и къуэдзэ, полицэм и полков-
ник Шаваев Арсен.

Къызэхуэсахэм защыхуигъазэм, 
Крюч ков Вячеслав къыхигъэщащ ми-
нистерствэм къыхуагъэува къалэнхэр 

зэ фIэхынымкIэ а IэнатIэм и лэжьа-
кIуэхэм я лэжьыгъэм мыхьэнэшхуэ 
зэриIэр. 

- Махуэ къэс лэжьыгъэм къыщыво-
гъэлъагъуэ фи IэщIагъэм фIыуэ зэры-
хэфщIыкIыр, фызэрыхуэIэзэр. Си гуа-
пэщ лэжьакIуэхэми ветеранхэми узын-
шагъэ быдэ, насыпрэ унагъуэ зэIузэ-
пэщыгъэрэ фиIэну. ФIыщIэ фхузощI фи 
лэжьыгъэм папщIэ! - къыхигъэщащ ми-
нистрым. 

Iуэхум пащэу, КъБР-м щыIэ МВД-м, 
Урысей МВД-м и район къудамэхэм я 
 хъумакIуэ-конвой къулыкъум и лэжьа-
кIуэхэу зи къалэнхэр хьэлэлу зыгъэза-
щIэхэм, ехъулIэныгъэхэр зыIэрызыгъэ-
хьахэм щIыхь тхылъхэр иратащ. 

УАРДЭ Жантинэ. 

Къэбэрдей-Балъкъэр Республикэм и Парламен-
тым къалэн нэхъыщхьэу зыхуигъэувыжхэм ящыщщ 
дзэм къулыкъу щызыщIэхэм гулъытэ яхуэщIыныр. 

ТЕКIУЭНЫГЪЭМ и махуэшхуэм ирихьэлIэу, респуб-
ликэм и хабзэубзыху IуэхущIапIэм и аппаратым и лэ-
жьакIуэхэмрэ депутатхэмрэ дзэ Iуэху хэхам хэт ди за-
уэлIхэм дэIэпыкъуныгъэ хурагъэшащ. Iэмэпсымэхэр, 
щыгъынхэр, зыхуеину нэгъуэщIхэри щIалэхэм яIэри-
гъэхьащ КъБР-м и Парламентым и депутат Байсиев 
Темыржан.

Дзэ Iуэху хэхам хэтхэм республикэм и хабзэубзыху 
Iуэху щIапIэм фIыщIэ къыхуащIащ, я гулъытэ зэрыща-
мыгъащIэм  папщIэ.

КъБР-м и Парламентым
и пресс-IуэхущIапIэ.

ЦIыхухэм я тыншыпIэм хуаунэтI

ипэ ита илъэсым яхузэфIэкIам 
нэхърэ. Яухуащ фэтэр куэд 
хъу уни 141-рэ, псори зэхэту 
метр зэбгъузэнатIэ мин 240-м 
щIигъу хъууэ, ари процент 
1,2-кIэ нэхъыбэщ илъэс 
ипэкIэ ятам нэхърэ. Уна-
гъуэхэм яухуащ метр зэб-
гъузэнатIэ мин 370-рэ зыу -
быд унэ 2725-рэ. 2023 гъэм 
ящIам нэхърэ процент 15,2-м 
щIигъукIэ нэхъыбэщ ар.

Ухуэныгъэ IэнатIэм лэжьы-
гъэу щызэфIагъэкIым про-
центи 7,2-кIэ хэхъуащ икIи ар 
сом мелард 43,6-рэ и уасэ 
 хъуащ. Мыбы хохьэ лъэпкъ 
проектхэм япкъ иткIэ ира-
гъэкIуэкI ухуэныгъэхэр, ущып-

сэуну дзыхьщIыгъуэджэ хъуа 
унэхэм цIыхухэр къыщIэгъэ-
IэпхъукIыным, къалэдэсхэм        
я тыншыпIэхэр къызэгъэпэ-
щыным, фэтэр куэду зэхэт 
унэхэр къызыхуэтыншэу зэ-
гъэпэщыжыным пыщIа лэ-
жьыгъэхэр, нэгъуэщIхэри.

ПсэупIэ-коммунальнэ Iэна-
тIэм щыIэ щытыкIэр егъэ-
фIэкIуэныр къалэн нэхъы-
щхьэхэм ящыщу къонэж мы 
зэманми. БлэкIа илъэсхэм 
«Псы къабзэ» щIыналъэ про-
ектым ипкъ иткIэ зэфIа-
гъэкIар мащIэкъым. Иджып-
сту яухуэ Бахъсэн псы зэб-
грышыпIэр икIи абы пыщIа 
ухуэныгъэхэр жылэ зыбжа-

нэм занщIэу щрагъэкIуэкI. 
Мы зэманым ирихьэлIэу 
бжьа мийуэ километр 50-м 
щIигъу далъхьакIэщ.

Дызэрыт илъэсым псэупIэу 
метр зэбгъузэнатIэ мин 
 579-рэ ятыну, фэтэр куэду 
зэхэт унэу 66-рэ къызы-
хуэтыншэу зэрагъэпэщыжы-
ну, жылагъуэ зэхуэсыпIэу 
 38-рэ зэIузэпэщ ящIыну я 
 мурадщ. ЩIалэгъуалэ зэ-
чиифIэхэм папщIэ Налшык 
къыщрагъэжьа уардэунэм, 
лышх уз зыпкърытхэм щеIэзэ 
республикэ диспансерым, 
Тырныауз псы зэрагъэкъаб-
зэу дащIыхьым я ухуэныгъэ-
хэми пащэнущ, нэгъуэщI 
лэжьыгъэхэри ирагъэкIуэкIы-
нущ. Азау хуеймрэ Iуащхьэ-
махуэ къуажэмрэ яку дэлъ 
коллекторым и ухуэныгъэхэр 
зэфIэкIащ.

Мы гъэм и етIуанэ мази-
хым «Коммунальнэ Iэна - 
тIэм епха инфраструктурэр 
егъэфIэ кIуэн» къэрал про-
ектым ипкъ иткIэ цIыхухэм 
псы яхуэу тIыпщыным, къа-
гъэсэбэпар къыIушыным 
пыщIа ухуэныгъэу 20 ящIы-
нущ е зэрагъэ пэщыжынущ. 
Абыхэм ящыщу 15-р мы гъэм 
зэфIагъэкIын хуейщ, адрей 
тхур дызы хуэкIуэ илъэсым 
кърагъэу быдэну къапэ-
щытщ.

КъищынэмыщIауэ, респуб-
ликэм и къалащхьэм дэт 
 унэ хэр, IуэхущIапIэхэр къызэ-
рагъэхуабэ Iэмэпсымэхэр 
гъэ плъыгъуэ лъэхъэнэм зэ-
ры хуагъэхьэзырыну щIыкIэ-
ми тепсэлъыхьащ.

ЗэрызыщIагъакъуэм пащэ

щIэрэщIащ. Хъурейр лапхъэ 
хужькIэ къилыкIащ, лэб-жы-
гей зэхэухуэнам къешэкIа 
лентIым лапхъэ плъыжь 
 телъщ. Хъурейм ику дыдэм 
хуэзэу зи лъэгур зэфэзэщу 
джафэ медальон итщ. Ме-
дальон лъэгур дыщэм къы-
хэщIыкIащ, щIыхуфэ къызы-
щIыхьэ лапхъэкIэ къилы-
кIащ. Абы зи нэгур сэмэгу-
рабгъу лъэныкъуэмкIэ гъэза 
Кутузов Михаил и сурэтыр 
 тещIыхьащ. Дзэпщым и 
щхьэмкIэ къекIуэкIыу хьэр-
фышхуэ защIэкIэ «КУТУЗОВ 
МИХАИЛ» псалъэхэр къыхэ-
IущIыкIауэ тетщ. Дзэпщым и 
щIыбагъымкIэ дыжьыным 
къыхэщIыкIа Кремль чэща-
нэм и теплъэр къыщолъа-
гъуэ, абы пысщ налкъут 
плъы жьым и плъыфэр къы-
зы щIыхьэ лапхъэкIэ щIэгъэ-
на бзиитху вагъуэр. Ме-
дальонми дыжьыным къы-
хэщIыкIа бзиитху къыхокI. 
Ахэр уэрдыхъу хъурейм къы-

телъщ, дыщэ вагъуэм и бзий-
хэм я зэхуакум хуэзэу меда-
льоным къыпощ.

II икIи III ныгъыщэхэр зэры-
щыту дыжьыным къыхэщIы-
кIа дамыгъэщ. II нагъыщэм 
зи лъэгур лапхъэ хужькIэ 
 къилыкIа уэрдыхъу хъурейм 
хуэдэ иIэкъым. Кутузовым и 
сурэтым, дзэпщым и цIэ-уна-
гъуэцIэр, лъэгум къыщIэлъ 
бзиитху вагъуэр оксид псыпс-
кIэ щIэгъэнащ. III нагъыщэм 
и кум хуэзэу ит медальонми 
Кремль чэщанэм пыс ва-
гъуэми лапхъэ ятелъкъым. 
Кутузовым и сурэтыр, дзэп-
щым и цIэ-унагъуэцIэр, лен-
тIыр оксид псыпскIэ щIэгъэ-
нащ.

Вагъуэм и I, II нагъыщэхэм 
зэпэщIэту хэт папцIапIэхэм я 
зэхуакум миллиметр 50, III 
нагъыщэм – миллиметр 44-
рэ дэлъщ. Орденым и I на-
гъыщэм и хьэлъагъыр грамм 
42-рэ мэхъу. Дыщэ хужьу 
 грамм 19,976-рэ, дыжьыну 

грамм 18,952-рэ хэлъщ. II на-
гъыщэм и хьэлъагъыр грамм 
37,3-рэ мэхъу. Абы дыжьы- 
ну грамм 36,161-рэ хуэдиз 
хэлъщ. III нагъыщэм и хьэ-
лъагъыр грамм 26,2-рэ 
мэхъу. Дамыгъэм дыжьыну 
грамм 24,189-рэ хэлъщ.

Орденым и щIыбагъыр зэ-
фэзэщу джафэщ, и нэзхэр 
къыхэщ къудейуэ уэрдыхъу 
псыгъуэкIэ къэщIыхьащ, щы-
гъыным ирихэпIуэнтIэн хуэ-
дэу, и кум хуэзэу лъакъуэ 
цIыкIу къыхокI.

Кутузовым и орденыр за-
уэлI фащэм и ижьырабгъу 
лъэныкъуэмкIэ храгъэубыдэ, 
зыхуагъэфэщам нэгъуэщI 
да мыгъэхэр иIэмэ, Ушако-
вым и орденым иужькIэ 
 бжыгъэкIэ зэрызэ кIэлъы-
кIуэм хуэ дэу халъхьэ. Куту-
зовым и орденым и III на-
гъыщэр Суворовым и орде-
ным и III нагъыщэм иужькIэ 
хагъэзагъэ.

ТАБЫЩ  Мурат.

Къэбэрдей-Балъкъэрым кIэр-
тIофыр хэсэн щыщIадзащ. Ипэ 
илъэсхэм хуэдэуи, гектар мини 7 
хуэдиз абы ирагъэубыдынущ мы 
гъэми.

РЕСПУБЛИКЭМ и щIыналъэхэм 
псоми кIэртIофыр щыхасэ, ауэ 
Дзэлыкъуэ, Прохладнэ, Тэрч район-
хэр абыкIэ япэ итщ - а хадэхэкIым и 
процент 52-р а щым къалъос, нэ-
хъыбэу къэзыгъэкIхэри унагъуэ-
хэрщ.

Мэкъумэш, фермер, уней Iуэху-
щIапIэхэм, унагъуэхэм псоми зэхэ -
ту кIэртIофу тонн мини 160,0-рэ нэ-
гъабэ къатIыжащ е 2023 гъэм щыIа 
бжыгъэхэм нэхърэ проценти 3,8-кIэ 
нэхъыбэу, къитащ КъБР-м Мэкъу-
мэш хозяйстваэмкIэ и министер-
ствэм. 

ХЬЭЩОКЪУЭ  Алыдж.

ПщIэ зыхуэтщI щIэджыкIакIуэ лъапIэхэ! 2025 гъэм 
и етIуанэ илъэс ныкъуэм ди газетыр зыIэрыхьэну 
 хуейхэм абы щытрадзэну пIалъэр мэкъуауэгъуэм и           
23 пщIондэ екIуэкIынущ.

«Адыгэ псалъэм» тедзэным феу жьэ рэкIыну, иужь 
дыдэ махуэхэм нэвмыгъэсыну фыкъыхудоджэ. Ди 
ныбжьэгъу пэжу адэкIи фыкъэнэну, дунеймрэ лъэп-
къымрэ ехьэлIа Iуэхугъуэ нэхъыщ хьэхэм анэ дэлъ-
хубзэмкIэ къыдэкI газет закъуэмкIэ зыщывгъэ-
гъуэзэным къы пыф щэну фыхуеймэ, фигу къыдо-

гъэкIыж «Адыгэ псалъэм» мазихым и уасэр:
унэм ныфхуахьынумэ - сом 1081-рэ кIэпIейкIэ 56-

рэ;
фэ езым пощтым къыщеIыфхыжынумэ - сом 987-

рэ кIэпIейкIэ 54-рэ.
«Адыгэ псалъэм» щытевдзэ хъунущ КъБР-м пощт 

зэпыщIэныгъэхэмкIэ и  управленэм и IуэхущIапIэ 
псоми. 

Ди индексыр П 5894.

«Адыгэ псалъэм» Iэ тевдзэ!

КIэртIофыр хасэ

Прохладнэ къалэ округым и муници-
палитетым и лэжьыгъэм кърикIуахэр, 
щIыналъэм социально-экономикэ и 
лъэныкъуэкIэ зегъэужьынымкIэ зэ-
фIагъэкIыну къапэщыт къалэнхэр 
щызэпкъраха зэIущIэ КъБР-м и Iэта-
щхьэ КIуэкIуэ Казбек дригъэкIуэкIащ 
къалэм и щIыпIэ администрацэм и 
 Iэтащхьэм и къалэнхэр зыгъэзащIэ 
Кожухов Кирилл.

ЗЭIУЩIЭМ къыщыхагъэщащ щIыпIэ 
бюджетым и хэхъуэхэр иужьрей зэма-
ным хэпщIыкIыу нэхъыбэ зэрыхъуар, 
абы Iэмал къитынущ мыхьэнэшхуэ зиIэ 
социальнэ къалэнхэр гъэзэщIа хъуным-
кIэ. Къапщтэмэ, мы гъэм я мурадщ 
 муниципальнэ IуэхущIапIэхэм я лэжьа-
кIуэхэм я улахуэхэм хухагъэхъуэну.

Япэ игъэщыпхъэхэр
Япэхэми хуэдэу, социальнэ IэнатIэр 

гулъытэ нэхъыбэ зыхуащIхэм ящыщу 
къонэж. ЗэфIагъэкIыну лэжьыгъэхэм 
 хагъэхьащ къалэм и школхэр, щэнхаб-
зэмкIэ унэр, мыхьэнэшхуэ зиIэ нэгъуэщI 
ухуэныгъэхэр къызыхуэтыншэу зэра-
гъэпэщыжыныр.

«Къалэм цIыхухэм папщIэ тыншыпIэ 
псори къыщызэгъэпэщын» щIыналъэ 
проектым ипкъ иткIэ Прохладнэ къалэм 
зэIузэпэщ щащIынущ Лениным и цIэр 
зезыхьэ уэрамым хуэзэ аллеер, Боль-
ничнэ уэрамдэкIым къыщыщIэдзауэ 
 Пощт уэрамым нэс къызэщIиубыдэу. 
Къалэм и щIыпIэхэр гъэкъэбзэнымрэ 
зэIузэпэщ щIынымрэ зи къалэну щы-
тыну муниципальнэ IуэхущIапIэ щхьэхуэ 
къызэгъэпэщыным пыщIа Iуэхухэми 
 пащэ.

Къалэм жыджэру зыхуегъэхьэзыр 
къалэ мыинхэмрэ тхыдэ мыхьэнэ зиIэ 
щIыпIэхэмрэ я Урысейпсо зэпеуэм хэты-
ну, абы папщIэ игъэхьэзыращ къалэ-
дэсхэм зыщагъэпсэхуну щIыпIэ дахэм и 
проектыр.

«НыбжьыщIэхэм я щIыналъэ» къэрал 
программэм хыхьэу ЩIалэгъуалэм я унэ 
къалэм къыщызэрагъэпэщыным яужь 
итщ. Паркхэм зегъэужьыным мылъку 
хэлъхьэным теухуа зэгурыIуэныгъэ зэ-
ращIылIащ, сом мелуани 150-рэ и уа-
сэу. 

Абы нэмыщI, прохладнэдэсхэр зэфэн 
псы къабзэкIэ ирикъуу къызэгъэ пэ щы-
ным хуэгъэза лэжьыгъэшхуэ ягъэзащIэ, 
2026 - 2028 гъэхэм къриубыдэу зэфIа-
гъэкIын хуейуэ.

Къалэм и администрацэм и уна-
фэщIыр хэхыным теухуа зэпеуэ мыгувэу 
екIуэкIынущ. КIуэкIуэ Казбек Кожухов 
Кирилл ехъуэхъуащ а зэпеуэм ехъу-
лIэныгъэ щиIэну.

Ди республикэм и Iэтащхьэ КIуэ-
кIуэ Казбек лэжьыгъэ IуэхукIэ хуэ-
защ КъБР-м егъэджэныгъэмрэ щIэ-
ныгъэмкIэ и министр Езауэ Анзор. 
Ахэр тепсэлъыхьащ курыт еджа-
пIэхэм мыгувэу щекIуэкIыну къэрал 
къэпщытэныгъэхэм, нэгъуэщIхэми. 

ДИ РЕСПУБЛИКЭМ щекIуэкIыну 
мыгъэрей къэрал къэпщытэныгъэхэм 
хэтынущ 11-нэ классыр къэзыух ныб-
жьыщIэ 5087-рэ 9-нэ классыр къэ-
зыуххэу 11282-рэ. УФ-м Егъэджэ-
ныгъэм кIэлъыплъынымкIэ  къэрал 
 IэнатIэм и чэнджэщкIэ, экзаменхэр 
зэ рекIуэкIынум кIэлъыплъынущ адэ-
анэхэм ящыщхэри, КъБР-м Сабийм и 
хуитыныгъэхэмкIэ и уполномоченнэ-
ри. Хабзэр къызэпемыгъэудыныр я 
пщэрылъщ МВД-м КъБР-м щиIэ Iэ-
натIэм и лэжьакIуэхэм. Апхуэдэу Iуэхур 
тэрэзу къызэгъэпэщыным икIи егъэ-
кIуэкIыным зэгъусэу хуэлэжьэнущ 

 хабзэхъумэ, КъБР-м Егъэджэны-
гъэмрэ щIэныгъэмкIэ, Узыншагъэр 
хъумэнымкIэ и министерствэхэм, 
 Урысейм и МЧС-м КъБР-м щиIэ Iэна-
тIэм, «Ростелеком»-м, «Къэббалъ къ-
энер го»-м, хъыбарегъащIэ IэнатIэхэм 
я лIыкIуэхэри. 

ЗэIущIэм зэрыщыжаIамкIэ, экза-
менхэм хэтыну къалэн зыщащIа Iэ-
щIагъэлIхэри ягъэхьэзыращ. Ахэр ще-
кIуэ кIыну щIыпIэхэр къызэгъэпэщащ 
зы хуей-зыхуэфI псомкIи. Республикэр 
нэсу хуэхьэзырщ къэрал къэпщытэ-
ныгъэхэр егъэкIуэкIыным. 

КъищынэмыщIауэ, КIуэкIуэ Каз-
бекрэ Езауэ Анзоррэ тепсэлъыхьащ 
сымаджэщым зэман куэдкIэ щIэлъ 
школа кIуэхэр еджэным къы кIэры-
мыхуу зэ радэлэжьапхъэм. А унэтIыны-
гъэм теу хуа «ИдогъаджэДощIэ» сы-
маджэщ школхэм тещIыхьа фе де-
раль нэ проектым и жэрдэм щIа кIуэхэр 
Налшык щылэжьэнущ на  къыгъэм и 

20 - 22-хэм. Ахэр сэбэпышхуэ хъунущ 
сымаджэщхэм егъэджэныгъэр къы-
щызэгъэпэщыным теухуауэ. 

Ди республикэр жыджэру хэтынущ 
накъыгъэм и 28 - 31-хэм щIыналъэм 
Урысей географие зэгухьэныгъэм, 
Ищхъэрэ-КъухьэпIэ, Кавказ Ищ-
хъэрэ, Ипщэ федеральнэ округхэм 
къы щызэрагъэпэщыну Iуэхугъуэхэм. 
Абыхэм я къалэн нэхъыщхьэхэм 
ящыщщ щIалэгъуалэр а унэтIыны-
гъэхэм къы хузэщIэгъэуIуныр, зекIуэ 
Iуэхухэм  жы джэру хэгъэтыныр. Уры-
сей гео графие зэгухьэныгъэм хэлъ-
хьэныгъэ ин хуещI Хэку зауэшхуэм 
 теухуа тхыдэр пэжу къэгъэлъэгъуэ-
жыным, щIалэ гъуалэ туризмэм зе-
гъэужьыным. Респуб ликэм и Iэта-
щхьэм къызэры хигъэщамкIэ, зэгу-
хьэныгъэм и му радхэр диIыгъщ икIи 
и гуапэщ абы къызэригъэпэщ Iуэху-
хэр ди республикэм зэрыщрагъэ-
кIуэкIыр. 

Къэрал къэпщытэныгъэхэр къапоплъэ

Дунейм
щыхъыбархэр

Зыгъэхьэзырар 
ЩХЬЭЩЭМЫЩI Изэщ.

Псы къэмыжэм
псыхьэлыгъуэ хыумыш.

Лъэпкъ Iущыгъэ:

Гумрэ псэмрэ 
яхуэгъэзащ

IэмалыщIэхэр ди IэдэжуЗауэ бзаджэм 
и IэпапIэхэр

Ар нэгъуэщIым 
тхуищIынукъым

«Адыгэ  псалъэм»  и  гъэсэнхэр
Адыгэ Хэкумрэ адыгэ тхыдэмрэ ятеу-

хуауэ усэ куэд зиIэхэм ящыщщ Бещтокъуэ 
Хьэбас. УсакIуэм хэкум хуиIэ лъагъуны-
гъэр, лъэпкъым хуищI пщIэ лъагэр бзэ 
 къулейрэ образ щIэщыгъуэхэмкIэ 
къыщыIуэтащ «Си лъахэм» усэ гупым. Ар 
усибгъуу зэхэлъщ. Мыбы усакIуэм къыщи-
гъэнэхуащ и гум куу дыдэу хэлъ гупсысэхэр, 
таланту иIэр зыхилъхьа гурыгъухэр. Мы 
темэм Бещтокъуэм щIэ хилъхьэфащ. Те-
лъыджэщ Хэкум и образ дахэу япэ усэр 
абы къызэрыришажьэр.

БЕЩТОКЪУЭМ и усыгъэм и къыщ хьэ-
щыкIыныгъэщ абы къэгъэпсэуныгъэ, зэ-
гъэпщэныгъэ Iэмалхэр куэдрэ къызэрыщы-
гъэсэбэпар. Зи цIэ къитIуа циклым и япэ 
усэм усакIуэм и хэкум зыщыхуегъазэ псэ зы-
Iутым хуэдэу: 

Уи къуршхэр нурым щIожеикIыр, 
Уипс нэхухэр жэщым хобэукI. 
Си псэр уи гъуджэщи, а гъуджэм 
Уи мывэ псори къолыдыкI. 
Мы сатырхэм уи нэгу къыщIагъэхьэ жэ-

нэтым хуэдэу дахэ щIыналъэм и пейзаж. Мы 
щапхъэм хэт дэтхэнэ сатырми гупсысэ щхьэ-
хуэ щIэлъу, ауэ псори зы къуэпскIэ зэпхыжа-
уэ едзыгъуэр гъэпсащ. УсакIуэм и «къуршхэр 
зыщIэжеикI нурыр» хэку лъагъуныгъэм и нур 
гуакIуэщ. Япэ сатырым хэлъ нэхугъэр етIуа-
нэм къыдеIыгъ, абы щIыгъуу дунейм и те-
плъэр наIуэ къещI. АдэкIэ усэ сатырхэр я 
купщIэкIи, я фащэкIи, я бзэкIи загъэпсрэ-
запсыхьу макIуэ: 

Уи шыбэр тафэм тебгъэхьамэ, 
КъиIукIт мо уафэм шы лъэ макъ. 
Макъ зэпэджэжкIэ къулей, сатыркIуэцI 

риф мэ зыхэт мы сатыритIыр хэкум и беягъ-
ми, лъэщагъми, сыт щыгъуи адыгэм къы-
декIуэкIыу щыта хабзэхэми я щыхьэт гъэщIэ-
гъуэнщ. «Си хэку лъапIэ», «фIыуэ слъагъу 
хэку» жиIэным и пIэкIэ усакIуэм метафорэ 
хьэ лэмэт къегъэсэбэп: «Си псэр уи гъуджэ-
щи, а гъуджэм Уи мывэ псори къоцIуукI». 

И усыгъэр гумрэ псэмрэ нэхъ яхуэгъэзауэ, 
цIыхум и псэкупсэ дунеймрэ уэгумрэ я зэ-
хуа ку дэтми, усакIуэм гулъытэ хэха хуещI 
щIы лъэм и дахагъым, адэжь щIыналъэм и 
теплъэ гуакIуэм. УсакIуэр зыхуэусэ псоми псэ 
зы Iутым хуэдэу захуегъазэ, абы и усэхэм 
 къахэщ щIыуэпсыр цIыхум хуэдэу мэпсэу: 
магъ, мэуз, мэхущхьэ, мэгуфIэ, мэхъуапсэ. 

Иджырей сабийр еджэным, щIэны-
гъэ зэгъэгъуэтыным дебгъэхьэхыныр 
къызэрыгуэкI Iуэхухэм ящыщкъым. 
А къалэным хуо лажьэ егъэджэныгъэ-
гъэсэныгъэм лъаб жьэ хуэхъу Iэмал-
хэр, Iуэху бгъэдыхьэ кIэ щIэхэр. А псо-
ми ятещIыхьащ школ Iэ щIагъэлIхэм 
я лэжьыгъэм и гъэпсыкIэр, зыхуа-
гъэувыж мурадхэмрэ къалэнхэмрэ. 
Абыхэм ящыщщ ныбжьыщIэхэм ядж 
предметхэр зэпызыщIэ методикэр. 

А IЭМАЛХЭР, дауи, зэщхьэщокI, 
егъэ джа кIуэм дерсым къриубыдэу зри-
гъэхъулIэну мурад ищIамрэ абы 
зэрыхуэкIуэну планымрэ е лъытауэ. 
Предметхэр зэпызыщIэ Iэмал нэ-
хъыщхьэхэм халъытэ пэхуэщIэ гуэрым 
е темэ хэхам тещIыхьахэр, щытыкIэм 
елъытахэр, лэжьыгъэ кIэщIхэр гъэзэ-
щIэнымрэ дерсыр зэ мылIэужьыгъуэу 
зэхэухуэнауэ егъэ кIуэ кIынымрэ епха-
хэр. Апхуэдэу къагъэсэбэп еджэныгъэр 
езыгъэфIакIуэ Iэмалхэу творческэ 
лэжьыгъэ гъэзэщIэныр, зэджам тепсэ-
лъыхьыжынымрэ Iуэхум теухуа гуп-
сысэхэмкIэ зэдэгуэшэнымрэ ехьэлIа-
хэри. Ныбжьы щIэхэр къызэрыдахьэх Iэ-
малхэм ящыщщ лек цэхэр, зэпеуэхэр, 
къэпсэлъэныгъэ щхьэ хуэхэр, щIэны-
гъэ-къэхутэныгъэ лэжьыгъэхэр, зэджам 
теухуа тхыгъэ кIэщI зэхэгъэувэныр. 

Сабийхэм яфIэфIщ икIи Iуэхум нэхъ 
жыджэру пхухошэ иджырей Iэмалхэм 
ящыщу Интернетым, видеом епхахэр 
къыщагъэсэбэпкIэ. Апхуэдэ Iэмалхэм 
ящыщщ еплъыныгъэ, еджэныгъэ, кIэ-
лъыплъыныгъэ зэмылIэужьыгъуэхэр.

Литературэ тхыгъэхэм бзэр, тхыдэр, 
щэнхабзэр къэхутэнымкIэ мыхьэнэ-
шхуэ яIэщи, абыхэм а псори зэпащIэ. 
Зи гугъу тщIы Iэмалхэр егъэзэгъащ 
еджакIуэхэр нэхъ дэ зыхьэххэм, езы 
еджэныгъэр зэрекIуэкI щIыкIэм. Сыт 
хуэдэ предмет зэпыщIэныгъэри сэбэп 
мэхъу дерсым къыщаIэт Iуэхугъуэр са-
бийхэм нэхъ гурыIуэгъуафIэ, хьэ лэмэт 
ящыхъунымкIэ, абыхэм я зэхэщIыкIым 
и гъунапкъэхэр нэхъ ин, куу хъунымкIэ. 
Псалъэм папщIэ, тхыгъэм хэлъ куп-
щIэм еджакIуэхэм я къэухьым, гуп-
сысэм зрегъэ убгъу, тхыдэм, геогра-
фием, щэнхабзэм, литературэ образ-
хэм ехьэлIа щапхъэхэм щыгъуа зэ ещI, 
гъэсэныгъэ дахэрэ зэхэщIыкI лъагэрэ 
зыбгъэдэлъ цIыхухэм я IуэхущIа фэхэм 
къыхуриджэу, абыхэм я мыхьэнэр нэхъ 
ин ищIу. Апхуэдэ текстхэм еджакIуэхэр 
лъэ ныкъуитIкIэ еущий: бзэ Iэмалхэр 
ярегъащIэ икIи гъэсэныгъэм ехьэлIауэ 
мыхьэнэш хуэ зиIэ Iуэху гъуэхэм ирегъэ-
гупсыс, цIыхур дахэу, къабзэу зэры-
щытын хуейм хуегъэIущ.

Предметхэм зэхуаIэ зэпыщIэны-
гъэхэм я фIыгъэщ еджакIуэхэм я щэн-
хэр, гупсысэхэр, хьэлхэр зэрыригъэ-
фIакIуэр. Апхуэдэу зэгъэхъулIа мэхъу 
щIэблэм ядедгъэкIуэкI граждан-хэ-
купсэ гъэсэныгъэм и къалэнхэр: 

- къыщалъхуа я щIыналъэр яхъумэ-
ну, къэ ралым щыпсэу нэгъуэщI лъэп-
къэхэми я щэнхабзэр зрагъэщIэну 
 хущIэкъу мэхъу ныбжьыщIэхэр; 

- абыхэм къагуроIуэ бзэм, псом хуэ-
мыдэу анэдэлъхубзэм, мыхьэнэшхуэ 
зэ риIэр, абы цIыху куэд зэрырипса-
лъэр;

 - ядж тхыгъэхэмкIэ къэралым, щIы-
на лъэм я блэкIам, нобэрей щытыкIэм, 
къэкIуэну лъэхъэ нэхэм щыгъуазэ 
зэрызыхуащIыр; 

- укъызыхэкIа лъэпкъми нэгъуэщI 
щIыпIэ хэм щыпсэухэми пщIэ яхуэщIын 
зэрыхуейр;

- цIыхур игъэлъапIэу, и хэку къа-
лэныр игъэ зэщIэн хуейуэ зэрыщытыр. 

КъинэмыщIауэ, предметхэм яку дэлъ 
зэ пыщIэныгъэхэм я фIыгъэкIэ егъэ-
джакIуэр хунос псэкупсэ-щэнгъасэ 
унэтIыныгъэм къигъэув къалэнхэр 
гъэзэщIа хъунми. Апхуэдэхэм ящыщщ: 

- щытыкIэ гугъум ихуа цIыхум дэIэпы-
къун зэ рыхуейр; 

- зыхузэфIэмыкIым гущIэгъу зэры-
хуэщIыпхъэр, гум дыхьэ псалъэкIэ 
зыхуэгъэзэныр;

- псалъэкIи IуэхукIи нэгъуэщIым и 
жагъуэ пщIы зэрымыхъунур.

Эстетикэ гъэсэныгъэкIэ дызэджэ 
Iуэхухэри къызэщIеубыдэ зи гугъу тщIы 
методикэ хьэлэмэтым. Абыхэм ящыщу 
къыхэзгъэщыну сыхуейщ мыхэр: 

- къызыхэкIа лъэпкъым и щэнхабзэр 
иджы ныр, дихьэхыныр, иригъэфIэ-
кIуэныр, абы зригъэужьыныр; 

- сабийм бгъэдэлъ художественнэ 
зэфIэкI хэм хигъэхъуэныр, дахагъэм, 
гъуазджэм, щэнхабзэм дегъэхьэхы- 
ныр. 

Мыхьэнэшхуэ иIэщ, тхыгъэхэр къэ-
гъэ сэбэпауэрэ, сабийр и Iэпкълъэп-
къым, узыншагъэм гулъытэ хуищIу 
егъэсэнми, лэжьыгъэм пщIэ хуищIу, 
щхьэх имыщIу къэгъэтэджыным. 
Апхуэдэхэщ: 

- нэгъуэщIым зэран хуэмыхъуу, и 
узыншагъэм кIэлъыплъу, хуэсакъыу ду-
нейм тетыфу егъэсэныр, тхыгъэхэм 
къыхих щIэныгъэр къигъэсэбэпурэ;

- псэлъэкIэкIи цIыху хэтыкIэкIи зыкIэ-
лъып лъыжыныр.

Лэжьыгъэм хуэгъэсэным утепсэ-
лъыхьмэ, абы къызэщIиубыдэхэм 
ящыщщ мыпхуэдэ Iуэхугъуэхэр:

- гугъу ехьу къилэжьым хуэсакъын 
зэры хуейр къыгурыгъэIуэныр; 

- нэгъуэщIым и лэжьыгъэм пщIэ 
зэрыхуи щIыпхъэр.

Дызытепсэлъыхь егъэджэныгъэ-
гъэсэныгъэ Iэмалхэр дэIэпыкъуэ-
гъушхуэ мэхъу ныбжьыщIэм и гур щIэ-
ныгъэ зэгъэгъуэтыным хузэIуха хъу-
нымкIэ, и гупсысэхэр шэщIауэ къиIуэ-
тэфынымкIэ, зыхуигъэув къалэнхэр 
дагъуэншэу икIи и чэзум зэфIигъэкIыф 
хъунымкIэ. Апхуэдэу ахэр щхьэпэщ 
еджакIуэр къэхутэныгъэ лэжьыгъэм 
дегъэхьэхынымкIэ, щхьэ закъуэуи 
 гупуи зэдэлэжьэным егъэсэнымкIэ, нэ-
гъуэщIым и Iуэху еплъыкIэм пщIэ 
 хуищIрэ езым и бгъэдыхьэкIэри пхи-
гъэкIынымкIэ. А Iуэху нэхъыщхьэхэращ 
егъэджэныгъэм хэт Iэмал псори зы-
хуэгъэлэжьэн хуейр. 

БОРСЭ Эллэ. 

Тхыдэджхэмрэ бзэщIэныгъэлIхэмрэ зэрыхуагъэфащэм-
кIэ, зыуэ щыта адыгэхэм зэдай бзэр илъэс мин хуэдэ ипэ-
кIэ зэпэщхьэхуэ хъууэ щIидзащ: иджырей къэбэрдеибзэрэ 
адыгеибзэу, ауэ абы къикIыркъым нэхъапэIуэкIэ ди лъэп-
къым тхыбзэ имыIауэ. Цагъуэ Нурий и лэжьыгъэхэм 
къызэрыхэщымкIэ, адыгэхэм алыдж алфавитым тету тхыб-
зэ яIащ икIи апхуэдэу ятх алыдж еджагъэшхуэхэу Лаппи, 
Птолемей, Плиний, грузин летописхэм, тырку тхакIуэ Хус-
сейн Хаккердани сымэ, нэгъуэщIхэми. НэхъапэIуэ адыгэ 
псалъэхэр зытхахэм ящыщщ нэмыцэ дохутыр Дрешер 
(1688 гъ.), академик Гюльденштедт (1773 гъ.)

ПАСЭРЕЙ адыгэхэм тхыгъэр зэрафIэкIуэдыжрэ куэд щIа-
гъэнущ. 1502 гъэм Кавказыр къызэхэзыкIухьауэ щыта Георг 
Ин терианэ етхыж: «Зиххэм тхыгъэ яIакъым, езыхэм ящыщу 
поп къуэдзэ хъуахэр тхьэ зэрелъэIур алыджыбзэщ, къикIыр 
къагурымыIуэу. Зэхуатхын хуей щыхъукIэ, журтхэм ирагъэтх». 
Интерианэ мыпхуэдэу итх щхьэкIэ, мыгурыIуэ гъуэ гуэрхэр 
Iуэхум хэлъщ. Япэрауэ, алыджыбзэм къикIыр зымыщIэ зи-
ххэм журтыбзэр дэнэт щащIэр, абыхэм тхыгъэхэр иратхын 
хуэдэу? ЕтIуанэрауэ, макъ бжыгъэкIэ зэхуэмыдэ алыджхэмрэ 
адыгэхэмрэ я тхэкIэр зы кIуэкIэм тезыгъэувамрэ зэрытра-
гъэува щIыкIэмрэ зыри щхьэ щымыгъуазэрэ? Ещанэрауэ, 
алыдж тхыбзэм фIэкIа ямыцIыхуу щытар пэжмэ, «тхы» 
 лъабжьэр тхыгъэ, тхыбзэ, тхэн, тхылъ, тхыдэ псалъэхэм да-
уэ къыщежьа е абхъазыбзэми атыхрэ псалъэр дауэ къыщыхэ-
хъукIа?

Дунейм щекIуэкI зэхъуэкIыныгъэхэр, дауи, адыгэми къыт-
лъэIэсащ. Ар нэхъ IупщIу зыхэтлъагъуэр бзэрщ: илъэс къэскIэ 
и лъэпкъыбзэм ирипсалъэм я бжыгъэм хэщIурэ макIуэ. 
 КъБР-м ЕгъэджэныгъэмкIэ и министерствэм къы зэ ри-
гъэлъэгъуам кIэ, 2022 - 2023 гъэхэм адыгэ, балъкъэр сабий-
уэ зи лъэпкъыбзэ зымыджыжхэм я бжыгъэр, курыт еджа-
пIэм щIэсхэр псори къапщтэмэ, абыхэм я процент 17-м нэбла-
гъэрт. КъШР-м, Адыгэ Республикэм щыпсэу лъэпкъхэми я 
Iуэхур зыкIи нэхъыфIкъым. Апхуэдэу щыщыткIэ, илъэс куэд 
къэнэжакъым адыгэбзэр урысыбзэм хэкIуэдэжыным. Мы 
Iуэху щытыкIэм курыхыу и хэкIыпIэу къэдмылъытэми, ауэ абы 
и зы Iэмалу ди гугъэщ иджырей къэбэрдей-шэрджэсыбзэмрэ 
адыгеибзэмрэ зэпэгъунэгъу щIыжыныр икIи алфавит зэ хъуэкI 
щымыIэу, еплъыкIэ щхьэпэ гуэр къыдогъэлъагъуэ. Иужь 
илъэс зыбжанэм Къэбэрдей-Балъкъэр Республикэми Адыгэ 
Республикэми щыпсэууэ адыгэбзэм и къэкIуэнум тегузэ-
выхьхэм, бзэщIэныгъэлIхэм, журналистхэм, нэгъуэщI куэдми 
и гугъу ящI адыгэбзэм термин зэрыхуримыкъум, псалъэщIэ 
куэд къыхэгъэхьэн зэрыхуейм. Апхуэдэ Iуэху щытыкIэм къы-
хэкIкIэ, ауэ унафэ пыухыкIа зэрыщымыIэм папщIэ, зэрымыщIэ-
зэрымылъытэкIэ псалъэ гуэрхэр бзэм зэрыхагъэхьэным иужь 
ит цIыхухэр щыIэщ. Зы лъэныкъуэкIэ, ахэр бгъэкъуаншэ хъу-
нукъым, IэщIагъэ, щIэныгъэ куэд псалъэщIэ хуэныкъуэщи, 
ар щIэныгъэлIхэм я IэдакъэщIэкI щымыхъукIэ, дэтхэнэ зыми 
езым фIэкъабыл гуэр кърегъажьэ. Ауэ а псалъэхэр лъэпкъым 
и бзэм хэпща зэрыхъуну щIыкIэм егупсысхэркъым. Дэри, ди 
бзэм и къэкIуэнум дигъэпIейтейуэрэ, хэкIыпIэ къыщыду гъуей 
зы еплъыкIэу аращ.

2001 гъэм Къэбэрдей-Балъкъэр Республикэм и Iэтащхьэу 
КIуэ кIуэ Валерэ щыту, Парламентым унафэ къищтащ алфа-
витым зэхъуэкIыныгъэ егъэгъуэтын хуейуэ, къэбэрдей-шэр-
джэсыбзэм и алфавитымрэ адыгеибзэм еймрэ нэхъ зэпэ-
гъунэгъу хъун щхьэкIэ икIи апхуэдэ хабзэм республикэм и 
УнафэщIми Iэ щIидзыжри, газетым къытрадзауэ щытащ. Ди 
жагъуэ зэрыхъунщи, Адыгэ Республикэм апхуэдэ лъэбакъуэр 
игъэдэхакъым икIи абы я Парламентым Iэ щIимыдзу архи-
вым щIалъхьэжауэ щIэлъщ.

2016 гъэм Дунейпсо Адыгэ Хасэм иригъэкIуэкIа зэIущIэм 
а зэманым Адыгэ Республикэ щIэныгъэ-къэхутакIуэ институ-
тым и унафэщIу щыта Бырсыр Батырбий щыжиIащ: «Адыгэ-
хэм я зэхуэдэ тхыбзэ къызэгъэпэщыныр дызыпэлъэщын Iуэху-
гъуэщ. Адыгейм и щIэныгъэлIхэр ноби йолэжь бзэр егъэ-
фIэкIуэным. Псалъэм папщIэ, иужь илъэситхум адыгеибзэм 
и псалъалъэ томищ хъууэ, адыгеибзэм и орфографие пса-
лъалъэ, тырку-адыгей псалъалъэ, адыгей-абхъаз-урыс пса-
лъалъэхэр, нэгъуэщIхэри къыдэдгъэкIащ. Тхыбзэм и унифи-
кацэр графемэ зыбжанэм жьэхэуэну къудейуэ аращ. Къэбэр-
дейхэми дэри диIэр зы алфавитщ, хьэрф зыбжанэкIэ фIэкIа 
зэщхьэщымыкIыу. НэгъуэщIу жыпIэмэ, зы хьэрфым адыгей-
хэмрэ къэбэрдейхэмрэ дыкъызэреджэр зырызу. Iуэхур 
зэхьэлIар а зыбжанэ къудейр зэгъэзэхуэнырщ».

Пэжщ, алфавитхэр зэпэгъунэгъу ящIамэ, Iуэхури нэхъ тынш 
хъунт, ар лъэпкъым и тхыбзэр, жьабзэр зы щIыжынымкIэ зы 
лъэбакъуэт. Дэри зы еплъыкIэ къыдогъэлъагъуэ, ар зэхьэлIар 
къэбэрдей-шэрджэсыбзэмрэ адыгеибзэмрэ я зы псалъэгъэ-
нахуэ гъэхьэзырынырт. Ар дауэ зэрытлъагъур? Иджыпсту 
куэд топсэлъыхь терминыщIэхэр къэгъэщIыным, ари пэжщ, 
лэжьын хуей Iуэхущ, ауэ къэбэрдейми адыгейми а термин-
хэр зэпэзэрызу къэдмыгъэщIу, зэгурыIуауэ, зэхуэдэу термин 
зэщхьхэр къэгъэщIынырщ тэмэмыр. Языныкъуэхэм деж, ады-
геибзэм хэмыт псалъэхэр къэбэрдей псэлъэкIэм хахыу, 
къэбэрдей-шэрджэсыбзэм хэмытхэр адыгеибзэм къищтэу. 

Лексикэм хэлэжьыхь щIэныгъэлIым иджырей литературэбзэ  
ищIэ къудейкIэ зэфIэкIынукъым, ар фIыуэ щыгъуазэу щытын 
хуейщ диалектхэм, фонетикэ зэхъуэкIыныгъэхэм, хъы-
барыжьхэм, уэрэдыжьхэм, нарт эпосым. 

Иджырей адыгэбзэхэр зэпэгъунэгъу тщIыжыну дыхуеймэ, 
IэрыщI псалъэхэм дынэсын ипэ, зи гугъу тщIы бзэхэм куэду 
яхэт, лъэпкъ гупсысэм къигъэщIауэ щыта псалъэхэу иджыпс-
ту зэм хэкIуэдыкIыу е тIум язым хэкIуэдыкIыпэу зым ихъума-
хэм щыщ къэдгъэпсэуалъэжмэ, нэхъ щхьэпэу къыщIэкIынущ. 

Мыгъуагъэу лъэпкъым диIэхэм ящыщ зыщ урысыбзэр зэд-
дзэкIрэ ар адыгэбзэм щидгъэувэм деж, адыгэ теплъэ иIэу 
псалъэр къызэрыдмыгъанэр. Апхуэдэщ зи гугъу тщIы пса-
лъэри – ПСАЛЪАЛЪЭ. Езы адыгэ щапхъэм къыджеIэ – зи 
гугъу ищIыр ауэ сытми псалъэхэр алфавиткIэ (сытым дежи 
абы темытми мэхъу) зэкIэлъыхьауэ, зэхуэхьэсауэ лэжьыгъэ. 
Мыпхуэдэ тхылъым жиIэркъым псалъэхэм къарыкIыр Iэмал 
имыIэу гъэпсауэ щытын хуейуэ. Псалъэм папщIэ, орфогра-
фический словарь щыIэщ, ауэ ар зэрыщытын хуейр – 
ПЭЖЫРЫТХЭМ И ПСАЛЪАЛЪЭ, сыт щхьэкIэ жыпIэмэ пса-
лъэхэм я тхыкIэр ит къудейуэ аращ, къарыкI мыхьэнэр къыб-
гуригъаIуэркъым.

Этимологием ехьэлIа лэжьыгъэми псалъалъэкIэ уеджэну 
къезэгъыркъым, абы хуэдэу псалъэхэмрэ абы и Iыхьэхэмрэ 
нэхъ щызэпкърыха, ахэр нэхъ къыбгурызыгъаIуэ щыIэкъы-
ми, ари псалъалъэ хъуркъым, атIэ зыгъэнахуэщ, зыубзыхущ. 
Зэ рытлъагъущи, курыхыу зы бзэм ейр нэхъ пэжу къапщтэ 
хъунукъым, дэтхэнэ зы словарнэ статьяри щIэпщытыкIыжын 
хуейуэ щытщ. Псом нэхъ гугъуехь зыпылъыр IуэрыIуатэм къы-
хэщ щапхъэр аращ. 

НэгъуэщIыбзэхэм я псалъэ къэхъукIэм сыт хужаIэжынуми 
хуитщ, ауэ зыми задэдмыщIу ди словарнэ фондым и Iуэху 
зедмыхуэжмэ, псалъэщIэхэр дэ къэдмыгъэщIыжмэ, бзэм 
зэрызиужьыным иужь димытмэ, ар къакIуэу нэгъуэщIым 
 тхуищIынукъым. ТхуищIыпэну хуейми, бзэр зезыхьэм хуэдэу, 
къыгурыIуэнукъым. 

ЛЪАКЪУЭДЫГЪУ Тимур.

«Лъапсэ» усэ гупым и лирикэ лIыхъужьыр 
къызыхэкIа лъэпкъымрэ адэжь лъахэмрэ 
 къуэпс быдэкIэ зэрепхар усакIуэм къегъэлъа-
гъуэ къуршым и образымкIэ. Апхуэдэуи, 
 къур шым цIыхур нэхъ гъунэгъу хуещI уафэм 
– Ухыгъэм (Тхьэм). 

ЩIым и абгъуэм къуршхэр къыщипщым, 
Дыгъэр уафэ натIэпэм тест… 
Къурш щыгу нэхуу мы си псэм къищым 
ГъащIэ уэрыр къэкъуалъэу ез. 
Сыт хуэдэ образ и усыгъэм къыщимы-

гъэщIми, Бещтокъуэм ар сыт щыгъуи 
ирешэлIэж гъащIэм, бэм я псэукIэм, цIыхухэм 
я зэхущытыкIэм, гурыгъу-гурыщIэхэм.

Хэкум, лъэпкъым я щхьэ кърикIуахэмрэ я 
къэкIуэнумрэ щытепсэлъыхькIэ, Бещтокъуэм 
сыт щыгъуи къегъуэт а Iэмалыншагъэмрэ хэ-
к IыпIэншэ щытыкIэмрэ лъэпкъыр къизы-
шыфын образхэр. Нэхъыбэу ахэр зэпхар е 
ап хуэдэу абы и усэхэм къыщыкIуэ хабзэр 
мылылъэ къуршыжьхэращ: «Удахэти – жа-
гъуэгъу yи натIэт./ ИтIани, къурш яхуэукIынт?!» 
е «Дызыхъума ди къуршхэр Лъагэу къыт-
щхьэщытыху, Къарууэ я щIагъ къыщыушым 
Хыреф адыгэ цIыху». Мыбдежым усакIуэм 
нэхъ къыхигъэщыр, мыхьэнэ зритыр абыхэм 
я инагъыр, лъагагъыр аракъым – ахэр лъэп-
къым зэрахуэщхьэпэрщ, абы и хъумакIуэу 
къызэрыувырщ: «Къурш жьанэм фызхэр дэ-
лъэдэжт, Къэблагъэу хуежьэм бий гуэрэныр... 
Къэфийт, къэгубжьти къурш борэныр – Бий 
напэм мылыр кIэридзэжт». Адыгэм и гуп-
сысэкIэм, дунейр зэрызыхищIэ щIыкIэм и нэ-
щэ н э нэхъыщхьэщ миф гупсысэкIэм нэхъри 
щэджащэ ищI къуршыр. Бещтокъуэм и усэ-
хэм а образыр тIууэ щызэтопщIыкI: мывэ 
 къудейуэ зэхэт мыхъуу, ахэр дунейм ехыжа 

адэжьхэм я къупщхьэхэр зэхэжыхьурэ 
къэхъуа хэщ. 

Хьэл-щэн дахэрэ жыру псыхьа лIыгъэкIэ зи 
цIэр жыжьэ Iya адыгэ дунейр хуэкъутакъым 
илъэсищэкIэ дищI щызэуа бийм, лъэрыщIыкI 
хуэщIакъым лъэпкъым и жыгыжьу къуэпс 
быдэкIэ адэжь щIыналъэм хэжыхьар. Бещто-
къуэм и усэм къызэрыхэщымкIэ, емынэм къе-
ла лъэпкъыр иджыри псэ къабзэу, гу щабэу 
къызэтенащ: «Биишэ куэду къыптехуами, Бы-
дзышэ хамэм лъогъэсыф. Уи щхьэцыр хужьу 
къетхъухами, Зы дыгъэ махуэ къэс уо пIыф». 

Хэкумрэ лъэпкъ тхыдэмрэ яхуэусэу куэдрэ 
къытрегъазэ Бещтокъуэм. А темэм зеубгъу, 
нэгъуэщI гуэрхэри къызэдеубыдри зэм адэ-
анэм ятеухуа лирикэ мэхъу, зэм хэкум и пей-
зажым хуокIуэ, зэми философие гупсысэ 
 куухэмрэ поэзием и дахэмрэ зыуэ зэIуещэ. 
УсакIуэр и Iуэхум щыхуэIэзэм деж, сыт хуэдэ 
темэ къимыщтэми, абы удрегъэхьэхыф. Ауэ 
Iэзагъышхуэм нэмыщI дэтхэнэ усэми псэ 
хэплъхьэн щхьэкIэ, ар езыр уи псэм 
къыжьэхэуэу щытын хуейщ. Аращ усакIуэхэр 
нэхъ гупцIанэ щIэхъур. А гупцIанагъэр пхэ-
мылъ мэ, уэгум иту бзэрабзэ бзу цIыкIум 
мып хуэдэ псалъэ телъыджэ къыхуэбгъуэ-
тыфынукъым: 

Къыгуэхури дыгъэм IэшкIэ закъуэ – 
Къинащи, уэгум щоныкъуакъуэ. 
Хуейт гуэкIэжынуи – лъагэIуэщ. 
Къехуэхыпэнуи – лъахъшэIуэщ. 
Хьэуам дамитIыр хокIэзызэ, 
А IэшкIэм уэгум зрекъузэ... 
Абы хуэдэ дыдэу дахэу, къеджэми едаIуэ-

ми ягу къинэжыну хуоусэ Бещтокъуэр губ-
гъуэ дахэм, жьыбгъэм, гъэм и пIалъэхэм; 
абы щыгъуэми ахэр пейзаж къудейуэ зэи 

щыткъым, атIэ усакIуэм и гупсэ уэрэд, и гуп-
сы сапIэ, и гухэлъ къэIуэтапIэ мэхъу. 

Лъэпкъымрэ хэкумрэ я тематикэм и бжьэ-
пэ техуэ псалъэу къэплъытэ хъунущ мып-
хуэдэхэр: 

Уэ уадыгэщ, дэнэ ущымыIэми, 
Дунейр уи мылъкуми, 

зы апэсы уимыуасэми.  
Уэ уадыгэщи – уи лъахэмкIэ еплъэкI, 
ЕплъэкIи хуэщIэ къыумыгъанэу плъэкI. 
Бещтокъуэ Хьэбас хуэдэу Хэку и дахэ зыIэт, 

Хэку и бэлыхь дэхыщIэ адыгэ усакIуэ уигъэ-
лъыхъуэнщ. Адыгэ тхыдэр къызыпхыкIа лъэ-
пощхьэпохэр, псэзэпылъхьэпIэхэр, абыхэм я 
«фIыщIэкIэ» лъэпкъым къыщIэкIуар къи-
мыпщытэжын хузэфIэкIыркъым. Хэхауэ 
къип щытэж къудейм къыщымынэу, гущIэр 
пе IуэнтIыкI «Мазибл зауэр» усэм, адыгэм ди 
фIыпIэр зыхэкIуэда гузэвэгъуэшхуэм теухуам . 
Мы усэр эпикэ тхыгъэшхуэкIэ пхуэмыIуэтэн 
гупсысэрэ гурыщIэрэ зыхэлъ IэдакъэщIэкIщ. 

Сыт хуэдизу хэку, лъэпкъ, жылагъуэ макъа-
мэхэр и усэхэм къахэмыщми, Бещтокъуэ Хьэ-
бас япэ дыдэу хужыпIэнур – ар зэрылирик 
къабзэращ. Хэбгъэзыхьмэ, ищхьэкIэ зи гугъу 
щытщIа усэхэри я нэхъыбэкIэ курыхыу лири-
кэщ: хэт философие лирикэщ, хэт пейзаж 
лирикэщ, хэти хэку патриот лирикэщ. Ар жы-
дэзыгъэIэу зы пкъыгъуэ хэлъщ мы уса кIуэм 
и IэдакъэщIэкIхэм: ар сытым тепсэлъыхьми, 
езым и еплъыкIэ хэхар къогъэнаIуэ, и псэмрэ 
и гумрэ къыдэмыкIа тэрэфарэкIэ псалъэр 
игъэтIылъынкIэ зэи хъуркъым. Абы къыхокI 
усакIуэр публицистикэм зыпыIузыдз публи-
цист хъуныр. 

Тхыдэ философиери, лъэпкъ гупсысэри, 
адыгэ дуней лъагъукIэри, хабзэри, динри щы-
зэдолажьэ Бещтокъуэм и усэ къэскIэ. Ар зэ-
ми IупщIу, зэми нэрымылъагъуу хэухуэнащ 
усакIуэм и творчествэм узыщрихьэлIэ лири-
кэ лIэужьыгъуэ псоми: лъагъуныгъэ, фило-
софие, щIыуэпсым ехьэлIа (пейзаж), граж-
дан (мыр нэхъ щымащIэщ Бещтокъуэм и 
усыгъэм) лирикэ лIэужьыгъуэхэм. Адыгэ ли-
тературэр къапщтэмэ, Бещтокъуэ Хьэбас 
хуэдэу тхыдэр зыхэзыщIа, ар зи усыгъэм 
лъаб жьэ хуэхъуа усакIуэ къэгъуэтыгъуейщ. 

Дэ дызэреплъымкIэ, лъэпкъ литературэм 
хэлъхьэныгъэ нэхъ ин дыдэ хуищIащ Бещто-
къуэм, сыту жыпIэмэ ар лирик нэсщ, лирик-
философщ.

 ЩОДЖЭН Дианэ.

ЦIыxy хьэлэлу дунейм тетыр 
зыщышына зауэр 1941 гъэм мэ-
къуауэгъуэм и 22-м къэхъеящ. 
Нэмыцэ фашистхэр ди щIым 
къихьащ ди къалэхэр, къуа-
жэхэр щыс хьырабгъу имыIэу 
зэт рагъасхьэу, лэжьакIуэ ма-
мырхэр, сабийхэр, лIыжь-фы-
зыжь дэIэпыкъуэгъун шэ хэр 
 гущIэгъуншэу зэтрау кIэу, губ-
гъуэм илъ гъавэр танк лъабжьэ-
кIэ ирахыу, ди фабрикэхэмрэ 
за водхэмрэ, еджапIэхэмрэ 
сымаджэщ хэмрэ зэтракъутэу. 
Хэку зауэшхуэм и япэ махуэ-
хэм къыщыщIэдзауэ ди адыгэ 
тхакIуэхэмрэ усакIуэхэмрэ я 
псалъэр хуаунэтIащ къэхъуа 
бэлыхьыр цIыхум тэ мэму 
ягурыгъэIуауэ, я къа ру псом-
кIи бий бзаджэм зэребэныным 
ахэр хузэщIэгъэуIуэным.

ЗАУЭШХУЭМ теухуа тхыгъэхэм 
щIыпIэшхуэ шаубыд адыгэ лите-
ратурэм. Зи Хэкум и щхьэхуи-
тыныгъэр, и щIы хьыр зэрыпхъу-
акIуэхэм зи псэм емыблэжу 
щызыхъума ди цIыху пэрытхэм 
я образ уардэ документальнэ 
тхыгъэхэм щызэфIэувахэр псэм 
дохьэ, гум къонэ, абыхэм яхэп-
щащ текIуэныгъэр зи фIыщIэ 
 зауэлI мелуанхэм я гурылъ-гура-
щэхэр, я къарум, я зэфIэкIым и 
хэкIыпIэ  хъуахэр, хьэл-щэн те-
лъыджэ яхэлъахэр.

Зауэшхуэр къыхошыж ди 
адыгэ тхакIуэ зыбжанэм я тхы-
гъэ хэм. Абыхэм ящыщщ ди курс 
лэжьыгъэр зытеухуэжа КхъуэIу-
фэ Хьэчим и повесть «Мэзыр 
жыг зырызурэ зэхэтщ» жыхуиIэр. 
Мыпхуэдэ документальнэ тхы-
гъэхэм пэжагъ хэлъу къыщы-
гъэлъэгъуэжащ мин бжыгъэкlэрэ 
хэкIуэда сэлэтхэри, хэку иным и 
цIыху псоми зауаем и бэлыхьыр 
зэралъэIэсари. Зауэ зэманыр 
зыхуэдэр, нэ мыцэ зэрыпхъуа-
кIуэхэм ди щIыналъэр шаубы-
дам цIы хум ятелъа гугъуехь хэм-
рэ хьэзабымрэ пэжу уи нэгу къы-
щIагъэувэж зи гугъу тщIы тхы-
гъэхэм. Доку мен таль нэ тхыгъэ 
дызытеп сэлъыхьхэр щатха зэ-
манкIэ зэтехуэркъым. Ауэ абы-
хэм пэжагъ хэлъу зи гугъу ящIыр 
гьащIэм щекIуэкIа Iуэхущ, абы 
хэта цIыхущ. Нэхъыщхьэу мы 
жанрым тет тхыгъэхэм тегъэщIа-
пIэ яхуэхъур документхэрщ, ар-
хив материалхэрщ, лIыхъужьхэм 
я лэжьэгъуу, я цIыхугъэу щыта, 
дэ  зэуа цIыхухэм я гукъэ-
кIыжхэрщ.

А мафIаем и курыкупсэм хэта 
Нало Ахьмэдхъанрэ  Къардэн 

Бубэрэ я повестхэм къащхьэщокI  
КхъуэIуфэ Хьэчим и «зауэ» про-
зэр. ТхакIуэ лъэрызехьэу, критик 
IэкIуэ-лъа кIуэу ди литературэм 
лъэ быдэкIэ хэтахэм ящыщщ 
КхъуэIуфэ Хьэчим. Абы и тхы гъэ 
нэхъыфIхэр щызэ хуэ хьэса 
тхылъхэр «Эльбрус» тхылъ тедза-
пIэм щIэх-щIэ хыу рэ къыщы-
дэкIырт. Ар тхы лъеджэхэм фIыуэ 
яцIы хурт и документально-ху-
дожес твеннэ повестхэмкIэ, рас-
сказ купщIафIэхэмкIэ, гумрэ 
псэмрэ дыхьэ усэхэмкIэ, очерк-
хэмкIэ. КхъуэIуфэр зэрытхакIуэ 
Iэзэм къыдэкIуэу, ар республи-
кэм и критик нэ хъы фIхэм хаб-
жэрт. Ар анэ дэлъхубзэми уры-
сыбзэми зэхуэдэу фIыуэ ирила-
жьэрт.

Хьэчим ящыщт зауэм и Iу-
гъуэм рэ гъуэзымрэ зи сабии-
гъуэр ишыуахэм, зи сабиинэ 
 къабзэхэр гын Iугъуэм щIи сы-
кIахэм. Ар лъэужьын шэу кIуэда-
къым. Лъэпкъ литературэм псэ 
хьэлэлкIэ хуэ лажьэ тхакIуэ, уса-
кIуэ, журналист Iэзэ, пэжыгъэм-
рэ захуагъэмрэ я телъхьэ, хьэ-
рэмагъ хэмылъу литературэм и 
курыххэм тэмэму, жьэнахуэу 
тепсэлъыхьыф критик КхъуэIуфэ 
Хьэчим и Iэдакъэм къыщIэкIащ 
зауэм теухуа тхыгъэ зыбжанэ. 
Абыхэм я нэхъыфI зыщ «Зауэм 
и IэпапIэхэр» тхылъыр. Тха кIуэм 
зэрызиумысыжщи, абы и тхы-
лъым къыщиIуатэ хъыбархэм 
къи гупсысауэ зыри яхэткъым. А 
псоми гъа щIэм и пэжыр я лъа-
бжьэщ. Гум къонэж «Мэзыр жыг 
зы рызурэ зэхэтщ» повестыр. 
Журналистыбзэ шэрыуэкIэ, гъэ-

щIэгъуэну, удихьэхыу Хьэчим 
абы къыщеIуэтэж 115-нэ шудзэм 
и гъуэгуанэр къызэ рапщытэжа 
щIы кIэр.

Тхылъым и пэщIэдзэм зэры-
щыжыIамкIэ, а тхыгъэм еджэхэм 
ящыщ гуэрхэр мэзым щIэмыта-
гъэнкIи хъунущ. Ауэ къыжыIап-
хъэщ, мэз псори мэзкъым. Хьэ-
чими мэзыр жыг зырызу ибжу 
щIэтауэ аракъым, атIэ абы гу 
 къабзэрэ псэ хьэлэлкIэ, лIыгъэрэ 
ха хуагъэкIэ гъэнщIа гъуэгу 
жыжьэ, гъуэгу хьэлъэ къызэпи-
чащ. Езыр щIалэ дыдэу зауэм 
хиубыдащ. Зауэм и макъыр, и 
анэр зы гъеиж гъыбзэм и гъусэу 
абы зэхихащ. Лажьи-хъати зи-
мыIэ и анэр щIэкIауэ къызды-
щIыхьэжым, бийм и шэм гъуэ-
гур кIэщI къыщищIащ. Абы щы-
гъуэ Хьэчим илъэсищ ирикъупа-
тэкъым. Дунейм къытенащ 
зэ дэлъ хузэ шыпхъу зеиншэу. 
Адэр псэут. Ар зауэм Iут пэтми, 
абы и жьауэр къалъэIэсырт. Ауэ 
япэ дыдэу Хьэчимрэ и шыпхъум-
рэ къалъэIэсащ я нысэ Лолэ и 
Iэ гуапэр. Хьэчим и анэ биишэм 
IэщIихар Лолэ и IэплIэ хуабэм 
илъу унэм щIихьэжащ. Апхуэдэу 
щIалэу къэна сабийм мэзыр жыг 
зы рызу зэрызэхэтыр, цIыхум жы-
гым нэхърэ нэхъ къуэпс быдэкIэ 
зэпхауэ зэрызиIыгъыр дэнэ къы-
щищIар! ГъащIэм щызэблэкIыр 
лъагъуэ закъуэкъым. Абы гъуэ-
гухэри щызэблокI. Хьэчим а къо-
мыр хузэпычауэ къыщIэкIын-
къым, ауэ абы псэ къабзэрэ гу 
хьэлэлрэ зыгъэлажьэ акъыл, а 
а  къылым жыжьэу игъаплъэу нэ 
жан иIэти, зы жыг къилъагъури, 
мэз кIы фIым кIуэцIрыплъыфащ. 

КхъуэIуфэр пэжым, цIыху-
гъэм, Хэкум лъагъуныгъэ яху зиIэ 
цIыхухэм я телъхьэт. Дэ, абы 
нэхъ рэ нэхъыжьхэми нэхъы-
щIэхэми, хэт илъэгъуауэ пIэрэ 
цIыхум и гум телъ  IэпапIэхэр? 
Зауэ бзаджэм и IэпапIэхэрщ 
лъэужь бзаджэ къытенауэ псо-
ми ди гум телъыр. Ауэ Хьэчим 
и къалэмым къыщIэкIа тхыгъэ-
хэм уакъыщеджэкIэ, а IэпапIэ-
хэм уIэгъэ цIынэу зыкъызэIуа-
хыж. Жэщри махуэри зэхэзы-
гъэзэрыхьыжыну хэту вагъуэ за-
уэм щIэ бэнхэм нэлат ярыдегъэх 
Хьэчим, жытIэмэ дыщыуэну-
къым. Ар тхылъеджэм нэхъ 
 къезыгъэцIыхуар и документа-
льнэ прозэрщ (повестхэр, очерк-
хэр, рассказхэр). Хьэчим и тхы-
гъэхэм дагъэлъагъуж зауэшхуэм 
лIыгъэ щы зэрахьэу, Хэкум и хуи-
тыныгъэм зи псэр щхьэузыхь 
хуэ зыщIа лIыхъужьхэр, я 
насыпым къихьу, псэ зэпылъ хьэ-
пIэ псоми къелу, мафIэ лыгъей-
ми пхыкIыу, текIуэныгъэри я нэ-
гу щIэкIыу, псэууэ зи лъахэ кьи-
хьэжа зауэлI шыщ хьэмы-
гъазэхэр. ТхакIуэр нэхъыбэу 
зэ лэжьар тхыдэм, зауэ Iуэхум 
пыщIа, щэнхабзэм, литературэм 
теухуа хэрщ.

ХЬЭНДЭХЪУ Азидэ. 

Тхыдэм и мыхьэнэр

УФ-м къэрал щIыб тIас-
хъэщIэхымкIэ и IэнатIэм и 
унафэщI, Урысей тхыдэ зэ-
гухьэныгъэм и тхьэмадэ 
Нарышкин Сергей Сахалин 
Ищ хъэрэр Японием къы-
зэрыIэщIагъэкIыжрэ илъэси 
100 зэрырикъум теухуауэ 
екIуэкIа «стIол хъурейм» щы-
жиIащ ди хэкум и геополити-
кэ ныкъуэкъуэгъухэм къэрал 
властыр хъуэжыным и Iуэху-
кIэ мурад пыухыкIахэр 
зэраIэр. Абы къызэрыхигъэ-
щамкIэ, жагъуэгъухэр егъэ-
губжь ди ехъу лIэныгъэхэмрэ 
зэфIэкI хэмрэ.

«ИЛЪЭСИ 100 ипэкIи хуэдэу, 
Урысейм и геополитикэ ны-
къуэкъуэгъухэр зэгуегъэп ди 
къэралым и инагъым, лъэща-

гъым, ар цIыхукIи щIыуэпс 
 хъугъуэфIыгъуэхэмкIи зэ рыкъу-
лейм. Тхыдэми къы зэ ригъэ-
лъагъуэщи, сытым дежи щыIащ 
ди къэралым ще кIуэкI щытыкIэм 
и лъабжьэр къэзыгъэтIэсхъэну 
хущIэкъу хэр. Ноби апхуэдэ 
зэныкъуэкъухэм дыхагъэтщ», - 
жиIащ ведомствэм и уна-
фэщIым.

Накъыгъэм и 15,
махуэку

Унагъуэм и дунейпсо махуэщ
Климатым и дунейпсо ма-

хуэщ
1942 гъэм 115-нэ Къэбэрдей-

Балъкъэр лъэпкъ шу дивизэр 
зауэм кIуащ.

1914 гъэм къалъхуащ ре-
жиссёр, УФ-м гъуазджэхэмкIэ 
щIыхь зиIэ и лэжьакIуэ, Адыгэ 
Республикэм и цIыхубэ артист 
IэхъуэджакIуэ Мэжид.

1919 гъэм къалъхуащ драма-

тург, КъБР-м гъуазджэхэмкIэ 
щIыхь зиIэ и лэжьакIуэ Акъсырэ 
Залымхъан.

1921 гъэм къалъхуащ тхакIуэ, 
драматург, КъБР-м гъуаз-
джэхэмкIэ щIыхь зиIэ и 
лэжьакIуэ Дудар Хьэутий.

1933 гъэм къалъхуащ КъБР-м 
и цIыхубэ артист, режиссёр 
ШэрыIужь Анатолэ.

1935 гъэм къалъхуащ тхакIуэ, 
журналист, «Адыгэ псалъэ» га-
зетым и къудамэм и унафэщIу 
илъэс куэдкIэ лэжьа Къамбий 
Зуфар.

1942 гъэм къалъхуащ техникэ 
щIэныгъэхэмкIэ доктор, РАЕН-
ми ЩIДАА-ми я академик, 
 РАН-м и Къэбэрдей-Балъкъэр 
щIэныгъэ центрым и тхьэмадэ 
Иуан Пётр.

1947 гъэм къалъхуащ УФ-ми, 
Кубанми, КъБР-ми щIыхь зиIэ 
я артист, Адыгэ Республикэм и 
Къэрал саугъэтыр зыхуагъэфэ-
ща, Зэныбжьэгъугъэм и орде-

ныр зрата Зыхьэ Заурбий.
1962 гъэм къалъхуащ физи-

ко-математикэ щIэныгъэхэмкIэ 
доктор, КъБКъУ-м и профессор 
ДыщэкI Артур.

Дунейм и щытыкIэнур
«pogoda.yandex.ru» сайтым 
зэритымкIэ, республикэм уэшх 
къыщешхынущ. Хуабэр махуэм 
градус 13 - 14, жэщым градуси 
10 - 11 щыхъунущ.

Накъыгъэм и 16,
мэрем

Биографхэм я махуэщ

1808 гъэм къалъхуащ адыгэ 
тхыдэдж, этнограф, тхакIуэ 
 Хъан-Джэрий СулътIан.

1917 гъэм къалъхуащ КъБР-м 
щIыхь зиIэ и артисткэ Щхьэ-
гъэпсо Таужан.

1957 гъэм къалъхуащ къэрал 
лэжьакIуэ, экономикэ щIэны-
гъэхэмкIэ доктор, РАЕН-м и 
академик, КъБР-м щIыхь зиIэ 
и экономист Къалэ Замир.

1961 гъэм къалъхуащ уэчыл, 
КъБР-м щIыхь зиIэ и юрист 
Бэрокъуэ Хьэсэн-Алий.

Дунейм и щытыкIэнур
«pogoda.yandex.ru» сайтым 
зэритымкIэ, республикэм уфа-
уэ щыщытынущ.  Хуабэр ма-
хуэм   градус 15 - 17, жэ-
щым градуси 9 - 12 щыхъунущ.



Хэкум  и  хъумакIуэ

«Махуэкум» и къыдэкIыгъуэр 
зыгъэхьэзырар

  ЧЭРИМ Марианнэщ. 

Ди лъэпкъыцIэр 
зытет шоколад

Налшык щызэфIагъэувэжа щIыхьэху

Куэдым зэрадзэкI 
Шекспир Хахуагъэм  и

нэщэнэхэр

Дунейпсо щэнхабзэм зы мэскъалкIэ щыгъуазэу, Шекспир 
Уильям (1564-1616) и цIэр зэхэзымыха щыIэ къыщIэкIын-
къым. Мы махуэхэм ар дигу къыщIэдгъэкIыжыр мэ-
лыжьыхьым и 23-р усакIуэр дунейм къыщытехьа махуэу 
зэрыщытырщ. Дунейм щехыжа махуэри ардыдэрауэ 
 хуагъэфащэ. 

ИНДЖЫЛЫЗЫБЗЭМ и къарури, и пщIэри къэзылэжьа уса-
кIуэр икIи драматургыр дунейм щытетар лIэщIыгъуэ щиплI 
ипэкIэщ, ауэ щыхъукIэ, щIы хъурейм театру тетым абы зэхи-
лъхьа пьесэхэм нэхърэ нэхъыбэрэ щагъэув щымыIэу жаIэ. 
Шекспир и Iэдакъэ къыщIэкIа тхыгъэхэр, абыхэм къыхаха 
жыIэгъуэхэр апхуэдизкIэ цIэрыIуэщи, адрейхэм яхэгъуэщэнкIэ 
шынагъуэкъым. И сурэтри, щыпсэуа унэри, абы щIэлъа 
хьэпшыпхэри, и гъащIэ гъуэгум щыщ куэди наIуэу тхыдэм 
къыхэна щхьэкIэ, Шекспир и цIэр зыщIэт тхыгъэхэр езым 
имейуэ, ар цIыху цIэрыIуэ гуэрым закъримыгъэщIэн папщIэ, 
къызэрыгуэкI тхакIуэу щыта Шекспир «питха» хуэдэуи ягъэIу. 
Хэт а Iуэхум и пэжыпIэр жызыIэфынур? Ардыдэр Гомери, Дю-
маи, нэгъуэщI тхакIуэхэми хужаIэ игъащIэ лъандэрэ. Хэт итха-
уэ щытми, «Илиадэри», «Дартаньянрэ мушкетерищымри», 
«Пащтыхь Лирри» щыIэщ, цIыхубэм, тхылъеджэм я дежкIи 
мыхьэнэ нэхъ зиIэри аращ. 

УсакIуэр къыщыхъуа Эйвон Iут Стратфорд къалэ цIыкIур 
Лондон пэжыжьэкъым. И адэр зэм фащIэу, зэм къуажэ теты-
гъуэм и унафэщIу щытауэ жаIэ. ЩIы щIэинышхуэ къызыхуа-
гъэна и анэм и мылъкум и фIыгъэкIэ унагъуэр зыхуей ягъуэту, 
хэхъуэ яIэу псэуащ. Уильям къуэш нэхъыщIищрэ шыпхъуитIрэ 
иIащ. Стратфорд дэт гимназиер къиуха нэужь, унагъуэм и 
Iуэхур нэхъ хуэмыщIа хъуати, щIэныгъэ нэхъыщхьэ зригъэгъуэ-
тыфакъым, арагъэнщ и IэдакъэщIэкIхэр езым имей хуэдэу 
 къащIыфIэщIри. 

Кинои узэджэнышхуи щыщымыIа лъэхъэнэм цIыхубэм 
зэштегъэупIэу яIэр театрхэрт. Шекспир Лондон зыкъыщызы-
гъэлъагъуэ театрхэм я зым 1592 гъэм актёру лэжьэн щыщIи-
дзэри, иужькIэ езым комедиехэмрэ трагедиехэмрэ итхын 
щIидзащ, 1599 гъэм къызэрагъэпэща «Глобус» театрри зейуэ 
щытахэм язу къалъытэ. 

Усэбзэ шэрыуэкIэ тха Шекспир и пьесэхэм хуэдэ дыдэу 
цIэрыIуэщ абы и сонетхэри. Бжыгъэ нагъыщэкIэ зэкIэлъыкIуэ 
сонети 154-р дунейпсо цIыхубэм апхуэдизкIэ фIыуэ яцIыхури, 
ар зэрызэрамыдзэкIа бзэ гъуэтыгъуейщ. Ахэр зыхуэгъэзам те-
ухуауи зэдауэшхуэ щокIуэкI литературоведенэм. Зым ар 
усакIуэм фIыуэ илъэгъуа хъыджэбзым хуехь, адрейм - и ныб-
жьэгъу щIалэм. Нэхъыбэм зэрыжаIэмкIэ, сонетхэр цIыхуитIым 
е нэхъыбэм яхуэгъэзащ. Шэч зыхэмылъращи, лIэщIыгъуэ ет-
хуанэ хъуауэ, гухэлъыр Шекспир и усэбзэмкIэ къаIуатэ. 

УсакIуэм и IэдакъэщIэкI зыбжанэ адыгэбзэкIи зэрадзэкIауэ 
щытащ. Мысачэ Пётррэ Бещтокъуэ Хьэбасрэ адыгэбзэм къра-
гъэзэгъат «Пащтыхь Лир» пьесэр, «Ромеорэ Джульеттэрэ» 
трагедиер адыгэбзэкIэ зэридзэкIащ Къармэ Iэуес. Сонетхэм я 
гугъу тщIымэ, ди лэжьэгъу НэщIэпыджэ Замирэ зэридзэкIауэ 
щытащ куэдым гукIэ ящIэ усакIуэм и 130-нэ сонетыр: 

Си дахэм и нэр вагъуэм хуэзмыгъадэ,
И Iупэр дыхьэрэнуэ мыплъыжь,
И щIыфэми уэс хужьу уIумыплъэ, 
И щхьэцми щIакIуэ Iуву зимыутIыпщ.
 Шекспир и усэбзэм езым и хъэтIымкIэ хэIэбащ ди лэжьэгъу 

Гугъуэт Зареми. Абы зэридзэкIар 8-нэ сонетырт: 
Уэ умакъамэщ, ауэ макъыу къэIум 
МыгурыIуэгъуэ гуэру уагъэзэш. 
Щхьэи уфIэфI нэщхъейуэ Iутыр бжэIум, 
Гупсысэр къебгъэблагъэурэ уи пэш?
 Шекспир и мыгъэрей махуэшхуэм ирихьэлIэу, адыгэбзэм 

къидгъэзэгъащ 95-нэ сонетыр. 

ГуакIуэу уогъэщIэращIэ уэ емыкIур. 
ХьэпIацIэ зыхэс гуащэнабдзэм ещхьу, 
Гуэныхьыр бжьыгъэу йонэ уи цIэ щыпкъэм!
Сытуи IэфIыщэ ар щыбгъэпщкIу дурэшыр! 
 
Уи махуэр зэрыкIуар зыIуатэ бзэгум 
(игъэбэгъуэху езым къыпкIэрилъхьахэр)
Уигъэулъийуэ уи цIэр къыщипсэлъкIэ,
Хъуэрыр щытхъу ещI уи щIыхьыр зэрылъагэм.
 
Сытуи унэ дахащэ напэтехым 
Къигъуэтыфар, псэупIэу укъыщищтэм, 
Дагъуэм дахагъэр къылъысащи тепхъуэу,
Нэм къиубыдыр нуру зэщIопщIыпщIэ. 
 
А тыгъэм иригушхуи зыхъумэж: 
Сэ жанри, зумыхьэфмэ, дзагуэ мэхъу.
 
Шекспир и зэдзэкIыгъэу адыгэбзэкIэ щыIэхэр зэгуэр зэуIумэ, 

ар тхылъышхуэфI хъуну къыщIэкIынщ, апщIондэху дызы-
щымыгъуазэу щыIэхэри зэхуэтхьэсыжыфмэ. 

Хэку зауэшхуэр иуха нэужь, 
къэралым и дэтхэнэ лъэныкъуэми 
псэукIэмрэ лэжьыгъэмрэ щызэ-
фIагъэувэжын щIадзауэ щытащ. 
Интернет архивхэм тхыгъэ гъэщIэ-
гъуэн  къыщытIэрыхьащ абы и щы-
хьэту къэуву: «Урожайнэ райо ным 
хыхьэ Хьэмидей къуажэм дэт «Боль-
шевик» мэкъумэш артелым хэтхэм 
республикэм и колхозхэтхэм зыхуа-
гъазэ Налшык къалэр зэфIэгъэу-
вэжын Iуэхум жыджэру хэувэну». 
Ар къытехуауэ щытащ «Социалисти-
чес кэ Къэбэрдей-Балъкъэр» газе-
ты м 1944 гъэм мэлы жьыхьым и 16-м. 

«НЫБЖЬЭГЪУ лъапIэхэ! – дыкъы-
щоджэ тхыгъэм. – Нэмыцэ щIэп-
хъаджащIэхэм ди республикэм и 
къуа жэхэмрэ къалэхэмрэ зэтракъу-
тащ, псом хуэмыдэу леишхуэ къы-
техьащ ди щыхьэр Налшык. ЩIына-
лъэм нэмыцэ фашист зэрыпхъуа-
кIуэхэр зэрырахужрэ дэ куэдрэ абы 
дыщыIащ. Ди нэкIэ тлъэгъуащ абы и 

«Жорж Борман» Iэ-
фIыкIэ фабрикэр къы щы-
у нэхуар XIX лIэщIы гъуэрщ . 
Ар зэдгъэцIыхун хуей  щIэ-
хъуар къыщIигъэкIа шоко-
лад гъэжахэм ящыщу тIум 
адыгэхэм я лъэпкъыцIэр 
зэрытетырщ. 

КЪЭРАЛЫР нэгъуэщIы пIэ 
къриш хьэпшыпхэм ящы-
мыгугъыу, езым и зэфIэкIыр 
хурикъужу псэун Iэмал къе-
зыт хьэпшыпхэм мыхьэнэш-
хуэ ират дызэрыт зэманым. 
«Импортозамещение» Iуэху 
зэфIэхыкIэм и мы хьэнэр 
аращ. XIX лIэ щIы гъуэм 
псэуа Борман Григорий а 
лъэны къуэмкIэ удэплъейкIэ 
ущы мы уэну Iуэху зехьэкIэ 
дахэ къызэ ри нэкIащ. Уры-
сейм щып сэу хэм яшх шоко-
ладыр хамэ къэралхэм 
 кърашын хуэ меижу, ар 
 къэ ралым и тыкуэнхэмрэ 
 фаб  рикэхэм рэ япэу къы щы щIигъэкIын щIэ-
зыдзар «IэфIыкIэхэм я  пащтыхь» зыфIаща 
Борман Григорийщ. 

ЦIыхухэм кIэнфетыфI яIуигъэхуэным нэ-
мыщI, ахэр щIэныгъэкIи иузэщIын хуейуэ 
къэ зылъыта сатуущIэт ар. Арагъэнщ Бор-
ман иутIыпща «Ди лъэпкъхэр» шоколад 
гупым «Шэрджэсхэри» щIахэхуар, сэшхуэ 
зы Iыгъ зэадэзэкъуэм я сурэт тегъэуарэ 
лъэпкъыр къызэрыпцIыхун гушыIэ сатыритI 
дыщIыгъужу: «Адыгэхэм зэуэныр къыда-
лъху, я пщIэм теухуауи леймыгъэгъущ» («Во-
инственны черкесы, и мстительны как бе-
сы»). Закъуэ бжыгъэм иту «Шэрджэс» зы-
фIища адрей шоколад лIэужьыгъуэм тетт 
адыгэ цей зыщыгъ, пащIэшхуэ зытет лIы 
пхъа шафэм и сурэт. Гукъыдэж къозыт ап-
хуэдэ этикеткэхэр Борман яхуищIат къыр-
гъызхэм, ермэлыхэм, албанхэм, къинэмыщI 
лъэпкъхэм. 

Урысейм лъабжьэ щызыгъэтIылъа 
нэмыцэ унагъуэм къыхэкIа щIалэр 1837 
гъэм Санкт-Петербург къыщалъхуащ. Ап-
текэ зыгъэ ла жьэ, хущхъуэ къыщIэзыгъэкI и 
адэм Жорж ахъ шэм пщIэ хуищIу иригъэсэну 
хуейти, химием хуеджэну университетым 
щIигъэ тIысхьэри, занщIэу лэжьэнми 
тригъэгуш хуащ. IэфIкIэ ерыщу щытауэ 
жаIэж Григорий. Арати, езым фIэфIымрэ 
адэм и уна фэмрэ зэ ригъэуIури, кIэнфет 
къыщIэзыгъэкI зэщ хьэгъусэхэм я шхапIэ 
цIыкIу гуэрым уващ. Ауэрэ езыхэр жьыхуе-
гъэзэкI щыхъум, ар зыгъэлажьэхэм я Iуэху-
щIапIэр Борманым къы хуа гъэнэжри, Жорж 
щIэныгъэлI мыхъуу, сатум зритащ. 

Нобэ дэтхэнэ зыми дощIэ «какао дагъэр» 
уп щIыIуа нэужькIэ зэрыдиижыр, абырэ «ка-
као быдэмрэ» зэхэплъхьэрэ бгъэтIатIэмэ, 
шо колад зэрыхъур. ШыкIэ къыщакIухь XIX 
лIэщIыгъуэм ар япэ къэсым ищIэртэкъым, 
шоколад зэхэплъхьэн папщIи, щIэныгъэ 
хъар зынэ ухуейт, Iэмэпсымэхэм ухуэныкъуэт . 
И адэм хущхъуэ зэрызэхилъхьэри, езыр хи-
мием зэрыхуеджари къыхуэщхьэпащ Григо-
рий, и тыкуэн цIыкIур игъэлэжьэн щIидза 
нэужь. ЗэрыжаIэжымкIэ, щIалэр шхапIэм и 
курыкупсэм къиувэрт шоколад зэхилъхьэуи, 
зым – дэ, адрей – чыщмыщ хухилъхьэрэ 
щхьэж и гурыхьым зыдригъэкIуу, шоколад 
асыхьэтым яхуищIырт. 

И хэхъуэр нэхъыбэ щыхъум, цIыхухэр нэхъ 
щызэхэзекIуэ Невскэ проспектым Григорий 
езым и тыкуэн цIыкIу къыщызэIуихащ, и цIэ-
унэцIэр зэрихьэу. Пщэдджыжьым щIалэм и 
шоколадхэр щызэхалъхьэкIэ, абы и мэр зы-
щIи хьар и тыкуэным блэкIыфынутэкъым. 
Уры сейм щащIхэр зэрынэхъ мыхьэнэншэм 
къы хэкIыу, цIыхухэр иджыри есатэкъым ха-
мэ къэралхэм кърамыша шоколадым дзыхь 
хуа щIу. Борман а еплъыкIэр псынщIэ дыдэу 
ихъуэжащ. 

ИужькIэ «шоколад империе» хъуа тыкуэн 
цIыкIум 1863 гъэм щылажьэр цIыхуих 
 къудейт. Ауэрэ и хэхъуэр бэгъуэху зи-
узэщIурэ, 1866 гъэм Борманым Санкт-Пе-
тербург дэт шо колад фабрикэр къищэху-
жащ. 1872 гъэм абы ухуэныгъэщIэхэр къы-
гуи щIыхьащ. «Жорж Борман» фабрикэм 

къы щIигъэкIа шоколадым и 
фIа гъыр здынэсым и щы-
хьэту къоув ар пащты хьым 
хурагъашэу зэр ы щытар, 
езым и дамыгъэ иIэну хуит 
щащIари абы щы гъуэщ. 
Хуэмурэ а Iэ фIыкIэхэм кIэн-
фетхэр, Iу мылхэр, марме-
ладхэр, мэр зейхэр къахэ-
хъуащ. Борман и фабрикэр 
къы хэзыгъэщхэм язт абы и 
IэфIыкIэхэр зрилъхьэ къут-
хэр иужькIэ къэб гъэщ хьэпэ 
зэрыхъур, я теплъэкIэ зэры-
дахэр. Нобэ а псоми десэ-
жащ, итIани, хэти и гуапэ 
 мэхъу езым и бзэкIэ кIэнфе-
тым е нэ гъуэщI хьэпшыпым 
и цIэр тету щилъагъум деж. 
Ди нэгум къыщIэдвгъэгъэ-
хьэт мы ди газетым  къытехуэ 
хъыбархэм ящыщ гуэр хэр, 
ар гушыIэ, псысэ кIапэ, усэ 
сатыр е лъэпкъ  Iущыгъэ 
ирехъу, шо ко ладым, шейм е 
 нэгъуэщI ерыскъы зыкIуэ-

цIылъ тхылъымпIэм тет хауэ. Уигурэ уи псэрэ 
зыхэплъхьэ дэтхэнэ лэжьыгъэми мыхьэнэ 
къезытыр аракъэ?! 

 Хамэ къэралхэм, США-м, Инджылызым, 
Франджым ирагъэблэгъэн щIадзэри, Бор-
ман Григорий 1892 гъэм Париж дыщэ меда-
литI, Чикагэ - дипломрэ медалрэ къыщрата-
уэ щытащ. Борманщ япэу щапIэ-автоматхэр 
къэралым къыщезыгъэжьар: ахъшэ иб-
дзэмэ, шоколад гъэжар къихуу зэтраухуауэ.

1912 гъэм Борман и фирмэм къэралым и 
щы хьэрым тыкуэн 12 щигъэлажьэрт. Къы-
щIигъэкI хьэпшыпхэр зыкIуэцIилъхьэ этикет-
кэхэр гум къинэ къудейкIэ зэфIэмыкIыу, щIэ 
гуэр къыуагъащIэрт, тхакIуэхэм я тхыгъэхэм, 
щIэнгъуазэхэм, псысэхэм къыхих пычыгъуэ-
хэр ятритхэу. «ГеографиемкIэ атлас», «ЦIыв 
лIэужьыгъуэхэр», «Сыбырым щыпсэу 
лъэпкъ хэр» - апхуэдэу удэзыхьэх защIэт Бор-
ман и ерыскъыр зыкIуэцIилъхьэхэр. ЯкIуэ-
цIылъыр IэфIыкIэрэ пэт, тхылъ къэпщэхум 
хуэдэт ахэр къыщыпIэрыхьэкIэ. Япэ дунейп-
со зауэр къэхъея нэужь, Борман и этикет-
кэхэр хужь-фIыцIэ защIэу къыдигъэкIын 
щIидзащ, «ЗауэлI гъащIэ» яфIищауэ. Зыми 
хэзэрыхьынукъым сатуущIэм «Гримм зэ-
къуэшхэм я унэ цIыкIу» зыфIищауэ щыта 
шоколад гупыр. Шоколадыр зыкIуэцIылъ 
тхы лъым пIэхэм фокус зэрыпщIыну щIыкIэр 
цIы кIухэм яхутритхэрт Борман. Апхуэдэу зе-
пхьэ Iуэхум Iэзэ ухуэхъун папщIэ, уэ езым 
цIыхухэр фIыуэ плъагъун хуейт, уи цIэр зэпха 
хьэп шыпым утемыукIытыхьыжын хуэдизу 
уелIэ лIэным нэмыщI. И Iэгъуэблагъэм къи-
хьэ псоми пщIэ зэрахуищIымкIэ цIэрыIуэу 
щыта Борман абы хуегъэджэжын хуейтэ-
къым. 

Жэпуэгъуэ революцэм и пэм Борманым и 
«шоколад дунейм» зиубгъуауэ, къыщIигъэкI-
хэр хамэ къэралхэм щызэбграшу хъуакIэт. 
Езыр тIысыжа нэужь, псори и къуэм къыхуи-
гъа нэри, Iуэхум адэкIи зиузэщIащ, щIэуэ 
къе жьэ Iэмэпсымэхэр къыщагъэсэбэпу. 

1895 гъэм «Борман Жорж и ныбжьэгъу-
хэр» фирмэр къэунэхуащ. Абы махуэм тонни 
4-м нэс IэфIыкIэу къыщIигъэкIырт, цIыху 
2000 щылажьэу. Илъэс 25-кIэ абы щылэжьа-
хэр пенсэм ягъакIуэрт, ахъшэ ирату. Фабри-
кэшхуэм сабий IыгъыпIэхэр, библио-
текэхэр, диным щыхурагъаджэ школхэр 
хэтт. Лэ жьакIуэхэм ящыщ зыгуэр сымаджэ 
хъумэ, мазэрэ ныкъуэкIэ и улахуэр ирикъуу 
иратырт. Махуэшхуэ зыгъэпсэхугъуэхэм 
лэжьэгъуэ сыхьэт бжыгъэм хагъэщIырт. 
Нобэ а псоми десэжа щхьэкIэ, Борман 
хуэдэ сатуущIэхэрщ а псоми псыпэ яхуэ-
хъуар. 

1917 гъэм фабрикэм и мылъкур къэралым 
зэщIикъуащ, и цIэри яхъуэжащ: «Самойловэ 
Екатеринэ и цIэр зезыхьэ фабрикэ» фIа-
щащ. Абы и лъабжьэр зыгъэтIылъа Борман 
Григорий 1918 гъэм дунейм ехыжащ. Псори 
къызыхуигъэна и къуэ Георгий Франджым 
Iэпхъуэри, апхуэдэ дыдэу мыину шоколад 
фабрикэ игъэлажьэу щытащ. 

 «Борман и шоколад хъыбархэр» зыфIаща 
музей тетщ фабрикэр япэу къыщызэIуахауэ 
щыта Санкт-Петербург и уэрамхэм я зым. 

уэрамхэм зэхэкъутауэ тет унэхэр, ла-
гъымхэр къыщагъэуа фабрикэхэмрэ 
заводхэмрэ, мафIэ зы щIа дза театр-
хэр, библиотекэхэр, школхэр. Дигухэр 
фашист ямылъагъу жынхэм нэхъеижу 
къахузэщIоплъэ, щIэпхъуэжын ипэкIэ 
ди республикэм ис лъэпкъхэм илъэс 
куэдкIэ зэфIагъэува транспортымрэ 
Iэмэп сымэхэмрэ зэрагъэкIуэдыжам 
щхьэ кIэ. Ди артелым и колхозхэтхэм 
зэакъылэгъуу унафэ къэтщтащ Нал-
шык щызэрагъэпэщыж щIыхьэ хум гу 
зэщIэщIаитIрэ ухуэныгъэм хуэIэзэ 
колхозхэт нэхъыфI дыдэу цIыху 15-рэ 
дгъэкIуэну. Ахэр я къарум емыблэжу 
лэжьэнущ, къалэр зыхуей хуэзэн па-
пщIэ. Сталинград Къалэ-лIыхъужьыр 
зэфIэзыгъэувэжхэм ещхьу, дэри ди 
республикэм и колхозхэтхэр къыху-
доджэ фашист зэрыпхъуакIуэхэм зэ-
хакъута Налшык и хозяйствэр зэте-
ублэжын лъэпкъ Iуэхум епха ухуэны-
гъэ лэ жьыгъэхэм я къару ирахьэлIэ-
ну. Нэ мыцэхэр къыдыхьэн ипэ 

зэ  ры щытам хуэдэ дыдэу дахэ тщIы-
жынщ ди щыхьэрыр икIи сыт и лъэны-
къуэкIи зыхуей псоми хуэдгъэ зэнщ. 
Дыщызэпевгъауэ зэрыкъэралу зы хэт 
а социалистическэ зэ хьэ зэ хуэм». 

 Къуажэдэсхэм я тхыгъэм занщIэу 
къыпэджэжащ Къэбэрдей АССР-м и 
ВКП (б)-м и обкомыр. «Хьэмидей 
къуа жэм дэт «Большевик» мэкъу мэш 
артелым Налшык къалэр зэ фIэгъэу-
вэжыным теухуауэ къыхалъ хьа жэр-
дэмым теухуа унафэ» зы фIаща дэф-
тэрым дыкъыщоджэ: 

«Къэбэрдей АССР-м и Совнарко-
мымрэ ВКП (б)-м и обкомымрэ унафэ 
къащтащ: 

1. «Урожайнэ районым хыхьэ Хьэми-
дей къуажэм дэт «Большевик» мэкъу-
мэш артелым КъАССР-м и колхозхэт 
псоми республикэм и щыхьэр Нал-
шык и хозяйствэр зэ фIэгъэувэжыным 
жыджэру хэ лэ жьыхьыну къызэрыху-
раджэр ядэIыгъын. 

2. ВКП (б)-м и райкомхэм «Больше-

вик» артелым и жэрдэмым колхозхэт-
хэм я зэIущIэхэм щытеп сэ лъыхьыну 
ягу къэгъэкIын, Сталинград зэры зэ-
фIагъэувэж щIыкIэм яху тепсэ лъыхь-
кIэр э, нэмыцэ зэ рып хъуакIуэхэм зэха-
къута Налшык зэпэщыжын папщIэ, 
хуащIэфынур къагурыгъэIуэн.

3. ВКП (б)-м и горкомымрэ горис-
полкомымрэ къалэр зэфIагъэувэжын 
папщIэ колхозхэтхэм Iэмал псори 
къыхузэрагъэпэщыну къалэн 
ящыщIын». 

 Дэфтэрхэр псалъэркъым жыпIэ 
щхьэкIэ, а зэманым псэуа, дяпэ ита 
нэхъыжьыфIхэу иджы дунейм ехыжа-
хэри хиубыдащ нобэ къэралыр зыIут 
IэнатIэм. ЦIыхубэм зэкъуэту ящIэ псо-
ри къазэрехъулIэр уигу къэб-
гъэкIыжыну сыт щыгъуи щхьэпэщ.

Сыщалъхуа хьэблэм, зэгуэр бынунэр 
щыпэкIуу щытауэ иджы нэщI хъуа си 
дыщ пщIантIэм сыщыдыхьэжкIэ, псэр 
пкъым пкърысыкIрэ блэкIам хилъэсэжу 
къысщыхъуу щытыкIэ гъэщIэгъуэн со-
хуэ. Си нэгу къыщIоувэж псори, зыри 
къэмынэу: зи IэфIкIэ зызмыгъэнщIу 
пасэу сIэщIэкIа си анэ цIыкIур, къыс-
щхьэ щыубгъуарэ къысхуащIэмкIэ ири-
мыкъуу дунейм тета си адэшхуэ-анэш-
хуэр, зи гулъытэ зэи сыщызымыгъэщIа 
хьэблэ нэхъыжьхэр, щIалэхэр, хъы-
джэбз хэр…

ДЭТХЭНЭР жыпIэн, дэтхэнэм зэуэ утеп-
сэлъыхьын?! Арагъэнщ, сабиигъуэр 
IэфIщ, щIыжаIари. Си гум IэфIу къинэжа-
хэм ящыщщ ди хьэблэм дэсхэм я зэхуаку 
илъа зэхущытыкIэ дахэхэр, къыщекIуэкIыу 
щыта хабзэхэр, уэршэрхэр, щIыхьэхухэр, 
зэкIэлъыкIуэр. Сщыгъупщэркъым щIалэ-
гъуалэр пщыхьэщхьэкIэрэ уэрамыщхьэм 
къыдэкIрэ жэщыбгым нэсыху дыхьэш-
хымрэ гушыIэмрэ хэту ягъакIуэу щыта зэ-
маныр. Абыхэм я зэхэкIыжыгъуэ хъуху нэ-
хъыжьхэри дыхьэжыртэкъым, къа-
хуеплъэкIрэ пыгуфIыкIыу фIэкIаи зыми 
зыри жраIэртэкъым… УимыIэжыр къы-
щыплъыхъуэм деж, гум зехуз, ауэ гъащIэр 
апхуэдэурэщ зэрыкIуэр, псори чэзущ... Са-
биигъуэр щиухынум егупсысакъым ди 
хьэблэ щIалэгъуалэри. Сыт щхьэкIи егуп-
сысынт: адэ-анэр жьауэу къащхьэщытт, 
щIалэгъуэм и акъужьыр гуапэу къате-
лъэщIыхьырт, ар дэнэкIи къикIми, зыха-
мыщIэу, къафIэIуэху щымыIэу псэу хэрт.

Iэджэ гугъэхэр зэIуищэу ди хьэблэм дэ-
сащ зы щIалэ. ЩIалэфI дыдэ. Къущхьэхэ 
ящыщу, и цIэр Хьэсэдину… ЦIыкIуи ини 
дызэреджэр Хьэсэт абы. Иджыпсту хуэдэу 
си нэгу щIэтщ Къущхьэхэ я куэбжэпэр 
къызэIуахыу Хьэсэдин и хьэдэр къыщыда-
шэжа махуэр. Псоми гущIыхьэ ящыхъуа 
гуауэм зыкъомрэ закъригъэщIэжакъым 
цIыхухэм. ЩIалэ нэIурыту щытар зэры-
щымыIэжым уегупсысмэ, щхьэжагъуэ уи-
щIырт. Зэи сщыгъупщэркъым Хьэсэдин 
щIалъхьэн ипэ и ныбжьэгъухэм ягъэуауэ 
щыта фочауэ макъхэр, апхуэдизкIэ фIыуэ 
ялъагъурт, пщIэ къыхуащIырт абыи…

Къущхьэ Хьэсэдин къыщалъхуари и са-
биигъуэр щигъэкIуари Зеикъуэ (ХьэтIо-
хъущыкъуей Ипщэ) къуажэрщ. ЩIалэгъуа-
лэм ар зымыцIыхурэ зи мынэIуасэрэ яхэта-
къым, жыпIэмэ пцIы хъунукъым. ЩIалэ 
жаныр спорт зэмылIэужьыгъуэхэм ди-
хьэхырт икIи къыхэжаныкI зэпытт. Къэжэн-
кIэ хуэдэ щыIакъым: курыт еджапIэми 
щIыналъэми спортымкIэ щекIуэкI зэпе-
уэхэмрэ зэхьэзэхуэхэмрэ ар сыт щыгъуи 
щытекIуэрт, япэ увыпIэхэр къыщихьырт. 
Топджэгуми щыапхуэдэт Хьэсэдин. Топыр 
кърахьэжьакъэ – ар гупым я Iэтащхьэу ха-
хырт. ЩIалэхэм фIыуэ ящIэрт абы унафэр 
IэщIэплъхьамэ, зыри зэрыхущIемы-
гъуэжынур – топыр игъэджэгурэ къыдэ-
джэгурэ къыбгурымыIуэу зэригъакIуэрт, 
зэрыхъуари пхузэхэмыгъэкIыжу гъуэм ди-
утIыпщхьэрт. Хьэсэдин зыхэт топджэгум 
щызэхэпхыр «Хьэсэ» цIэрат, апхуэдизкIэ 
абы псори текIуэныгъэкIэ щыгугъырти. 
Абы иужькIэ къуажэ щIалэхэм дауэ укъа-
мыцIыхунрэт?

ЛэжьыгъэкIи хуэмыхутэкъым Хьэсэ-           
дин. IэпщIэлъапщIэт, къыкIэлъыщIыхьэ 
 щы  мы Iэу жант, сытри ищIыфу, сыт хуэдэ 
Iуэхуми пэлъэщырт. «И Iэпкълъэпкъыр 
къо ны къуэкъу», жыхуаIэр Хьэсэдин хуэ-
дэхэрщ. Хадэм илъ лэжьыгъэм къуа жэр 
иужь щихьэм, Къущхьэхэ ейр зыхуей хуэ-
зауэ, къыхэпщIыкIын, къыхэгъэкъэбзы-
кIын  хуейр зэпэщ хъуауэ ирихьэлIэрт. 
Апхуэдэ дыдэуи губгъуэм щыдэкIкIэ, па-
шэныгъэр псоми яфIиубыдырт.

АтIэми, гуащIэрэ зэфIэкIкIэ и лъэгуа-
жьэгъухэм къахэщ щIалэр зыгуэрым 
епэгэкIыу е псалъэ жагъуэ яжриIэу зэхэп-
хынутэкъым. Нэхъыжьхэм екIуу яхэтт, нэ-
хъыщIэхэми щапхъэ яхуэхъурт. Ныбжьэ-
гъухэм яжриIэнрэ яриIуэтылIэнрэ зэриIэм 
къыхэкIыуи, и ужьым икIыртэкъым.

ЕджапIэ нэужьым, Хьэсэдин Бахъсэн 
 къа лэм дэт техникэ училищэм щIэтIысхьащ. 
Хъарзынэуи щеджащ, радиомонтажымкIэ 
щIэныгъэрэ IэщIагъэрэ щызригъэгъуэ-
тащ. Училищэр къызэриухыу, щIалэр дзэм 
къулыкъу щищIэну дэкIащ. Хьэсэдин зы-
хэхуа дзэ гупым яхэзэгъащ, щIэх дыди зауэ 
хуэIуэхуэщIэхэм епха щэхухэм Iэижь хуэ-
хъуащ. Зыпэрагъэувэ IэнатIэм щы щIэ-
ныгъэ имыIэу зэригъэзащIэм, ныб жьэ гъу-
хэм пщIэ яхуищIу, абыхэми дзыхь кърагъэ-
зу зэрыщытым къыхэкIыу, Хьэсэдин мы зэ-
мытIэу щIыхь тхылъхэр къыхуагъэ фэщащ, 
хъуэхъу тхылъхэр адэ-анэм къы хуа-
гъэхьащ.

Апхуэдэ хъуэхъу тхылъхэм ящыщ зы къа-
гъэхьауэ, иджыпсту хуэдэу фIыуэ сощIэж, 
Хьэсэдин и анэ Жанпагуэ ди деж гуфIэу 
къызэрекIуэкIауэ щытар. Ди адэшхуэм 
 гуфIапщIэ къытехуауэ къилъытэри, Жан-
пагуэ зыхуигъазэри: «ЩIалэм игъэгуфIар 
фи закъуэкъым, хьэблэри дигъэгушхуащ, 
ди къуажэ напэми жьауэ иригъэщIакъы-
ми, къыщыкIуэжкIэ, щIалэм си цIэкIэ 
IэщIэплъхьэжынщ мы жаныр», – жиIэри и 
бгырыпхым пыщIа сампIэр къыпихри, ири-
тыгъат. Ди анэшхуэр къущхьэ хъыршынкIэ 
фIыти, пщыхьэщхьэм хьэблэ лIыжьхэр 
 къригъэблагъэри, Хьэсэдин и цIэкIэ зэхи-
гъэсауэ щытыгъат…

Куэд дэмыкIыу Хьэсэдин зауэлI къа-
лэнышхуэхэр и пщэ къралъхьэу хуежьащ. 
Зэкъым икIи тIэукъым «бийр щитIысыкIа 
щIыпIэм» кIуэуэ тIасхъэ щIихыну абы 
къызэрыхуагъэфэщар, куэдрэ къыхуи-
хуащ «къахьа бзэгум» щIэлъ щIагъыбзэр 
зэхигъэкIын, къихута щэхумкIэ «бийр» 
къыщебгъэрыкIуэну икIи къащытеуэну 
щIыпIэхэр хэIущIыIу ищIын хуейуэ. А псом 
еджэныгъэ къалэн яIэурэ къекIуэкIамэ, 
ахэр и щхьэкIэ игъэунэхун хуейуэ и натIэ 
илът: Хьэсэдин хузэфIэкIыр зэпалъытри, 
Нагорный Карабах (КъущхьэтIу сэтейм) 
щекIуэкI зауэм ядз дзэ гупым хагъэхьащ. 
ПсэзэпылъхьэпIэм ихуа цIыхур гъащIэм 
нэгъуэщIынэкIэ еплъу хуожьэ. ЩIалэм 
псынщIэ дыдэу къыгурыIуащ цIыху гъа-
щIэм и пщIэр зэрыиныр, абы хуэсакъын 
икIи хъумэн зэрыхуейр. Хьэсэдин дзэм 
къыщикIыжам ди анэм къыжриIа пса-
лъэхэр псэуху щыгъупщакъым: «Данэпсыр 
упхрыплъу пIащIабзэщ, псэр Iу бахъэщ 
зэрыхъур – жьым зэрихьэми, данэр уса-
къыпэурэ къэбубыдыжынщ, псэр ири-
хьэжьамэ, уи гум щыщ Iыхьи хехри, езыри 
уэхбзэхыу мэкIуэдыж»… 

ЗэуапIэм къикIыжу щалъхуа къуажэм 
 къигъэзэжа нэужь, Хьэсэдин куэдрэ и адэ-
анэм ябгъэдэсакъым. Ар пщэрылъ 
пыухыкIахэр зыщащI дзэм – ОМОН-м – 

хыхьащ. Зауэр зи нэгу щIэкIа, гугъуехьым 
ипсыхьа щIалэр лэжьапIэщIэми къыщыхэ-
жаныкIащ. Ныбжьэгъу къыхуэхъуахэм 
ягъэ щIагъуэрт Хьэсэдин и цIыху щIыкIэр: 
зытет дунеймкIи зыхэт цIыхухэмкIи нэ-
хъуеиншэт, зыми зыщигъэнщIыртэкъым. 
Сыт хуэдэ къалэнми пэжу бгъэдэтт, ар 
зыхуей хуэзэу имыгъэзэщIауи игу зэгъэ-
нутэкъым. Гу зэрыкIуэцIылърагъэнт, ар 
шынэм къыпигуэхэм ящыщтэкъым, еб-
гъэрыкIуэну фIэкIаи къызэщIэкIуэнутэ-
къым. Нэхъы жьым хэлъ хьэл-щэнхэм хуэ-
дэ къызэ рыхэхуэрами хэт ищIэнт, щIа-
лэщIэм пасэу и псалъэ къалъыхъуэ хъуат. 
Зыхэтым пщIэ къызэрыхуащIыр къа-
лъытэри, КъБР-м Къэрал кIуэцI Iуэхухэм-
кIэ и министерствэм и унафэкIэ Къущхьэ 
Хьэсэдин 1990 гъэм зэры-Кавказу зэщIэзы-
гъэзджызджэу Шэшэным щекIуэкIа за-
уэзэрылIым ягъэкIуащ. Ди щIыналъэм 
икIыу къэрал гъунапкъэхэр зыхъумэну, 
 гъущI гъуэгухэр зыуплъэкIуну зыхуагъэфэ-
ща цIыхуипщIым ар яхэхуащ.

1995 гъэм и щэкIуэгъуэ мазэ… Гудермес 
къалэм и гъущI гъуэгу станцым и еханэ 
плъырыдзэр здэщытым бзаджащIэ гуп 
щэхуу къекIуэлIащ, цIыхуих-бгъу хъууэ. 
ПлъырыпIэм къекIуэлIа бзаджащIэхэм 
сержант Къущхьэ Хьэсэдинрэ абы и гъусэ 
сержант нэхъыжь Дзэмыхь Ибрэхьимрэ 
къалъэгъуащ. Гу лъамытэу блэкIамэ, 
 гъущI гъуэгум лагъым щIалъхьэу къа-
гъэуэну арати, гуращэ бзаджэ зыщIахэм 
щIалитIыр япэуващ, арыххэуи я мурадыр 
къызэпаудащ. Псэр IэфIщ, жаIэ. Тхьэм 
ещIэ, асыхьэтым щIалитIым я гум щыщIар 
зыхуэдизыр, ауэ адыгэ анэм и быдзышэр 
зэрахьэлэлыр зэрахьа лIыгъэм къигъэлъэ-
гъуащ: щIалитIым къуэгъэнапIэ къалъы-
хъуакъым, я щIыб къыдэт цIыху ла-
жьэншэхэр ящыгъупщакъым, къалэн къы-
щащIа Iуэхури ягу ихуакъым. ПсынщIэ 
дыдэу зэфIэкIа зэхэуэм Ибрэхьим хэкIуэ-
дащ, Хьэсэдин уIэгъэщым нахьэса нэужь и 
псэр хэкIащ…

И лIыгъэм папщIэ Къущхьэ Хьэсэдин 
ЛIыхъужьыгъэм и орденыр къыхуагъэфэ-
щащ. Илъэс 25-рэ къудейт ар зэрыхъур. 
МащIэ дыдэщ, ауэ лIы и гъащIэ къи-
гъэщIащ. Адыгэхэм я жыIауэ, зэфэну псыр 
дяпэкIэт къыщыжэнур, ауэ хьэдэгъуэшэм 
игъуэ иригъэхуакъым, «къру хужьу уэгум 
ирихьэжащ…»

Хьэсэдин и адэ-анэр – Хьэмидбийрэ 
Жанпагуэрэ – я унагъуэ Iуэху зэрахуэу ду-
нейм тетащ. ТIури гуащIафIэт, цIыхуфIт, 
хьэкълыт. Быным и нэщIэбжьэр плъагъу-
ну, и кхъаблэпэ ущIэувэу иужьрей увыIэпIэр 
ептыжыну гузэвэгъуэшхуэщ. Хьэмидбии 
Жанпагуи къатепсыха гуауэр Тхьэм бгъэ-
далъхьэфат. ЩIалэм и цIэр лейуэ зэ 
 къраIуэмэ, дамэ къатекIыу, и гугъур да-
хэкIэ ящIмэ, я гур хэхъуэу, къыщIэна 
хъыджэбз цIыкIур драхьеймэ гъущIэу, 
 кърахьэхмэ, щIытэу адэкIэ Тхьэм къарита 
гъащIэ гъуэгум ирикIуащ.

Пасэу щхьэгъусэр зыфIэкIуэда Iэминат и 
нэчыхь псалъэм ноби хуэпэжщ, дунейм 
ехыжам къыщIэна хъыджэбз цIыкIур – 
Джульеттэ – и гурыфIыгъуэу. Ахэр Налшык 
къалэ щопсэу, щхьэж и Iуэхурэ и лэжьы-
гъэрэ пэрыту. ЗэрыжаIэщи, зыр лIэкIэ, ад-
рейм зыхуэлIэжыркъым – адэм и цIэр 
быным и щапхъэу, ар къазэрыщ хьэ-
щымытыжыр я гукъеуэми, адэкIэ гъащIэм 
дахэу зэрыхэтыным хущIэкъуу мэпсэу.

Уахътыншагъэ зрита щыIэкъым, ауэ уи 
гъа щIэр нэгъуэщIхэм къахуэщхьэпауэ 
къып хуигъэфэща пIалъэм унэсмэ, 
насыпщ, умылIа хуэдэщ. Хьэсэдин дунейм 
щIалэфIу тетащ, зэрыцIыкIурэ и 
щытыкIэкIэ къилъэща пщIэми хигъэхъуа 
фIэкIа, бжьизкIэ нэхъ мащIэ имыщIу. Ду-
нейм тетыжкъым ар къэзылъхуа адэ-
анэри, щыIэжкъым хьэблэм дэса нэ-
хъыжьыфI куэдри, ауэ щыIэщ гукъэкIыж, 
япэ ищахэр псэууэ къыпфIигъэщIу, загъ-
уэрэ ущытегупсысыкIкIэ, псэлъэгъу 
къыпхуэхъуу. Хьэсэдин и цIэр зыфIаща 
уэрамыр цIыхухэм къыхагъэщыху, псэуну-
щи, ар сыт и уасэ…

Фэеплъыр лъэужьыфIэщ, жаIэ, ар зейр 
цIыху тэмэму дунейм тетамэ. Хьэсэдин и 
гупцIанагъыр зэи сщыгъупщэркъым, ар си 
сабиигъуэм къыхэнэжа теплъэгъуэ да-
хэхэм ящыщу къызолъытэ. Сыщалъхуа 
хьэблэр хьэблэфIти, щIэблэфI къыдэ-
хъуащ. ДимыIэжхэр дигу къызэрыкIыжым 
хуэдэу, диIэми пщIэ хуащIу псэуну си 
 хъуэпсапIэщ.

Тхыгъэри сурэтри
ШУРДЫМ Динарэ ейщ.

14-4
18-4

25-17
10-16

ФI.

1

Командэхэр

1. «Тэрч» 
2. «Родник» 
3. «Черкес» 
4. «Спартак-Д» 
5. «Бедик» 
6. «Ислъэмей» 
7. «Шэрджэс» 
8. «Нартан»
9. «Искра»
10. «Псыгуэнсу» 
11. «Малка» 
12. «Акъбащ»
13. «Урыху»
14. «Логоваз» 

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь секретарым и къуэ-
дзэ ДыщэкI Соня, корректорхэу 
ПхытIыкI Марие (1, 4-нэ нап.), 
Нэужьокъуэ Заирэ (2, 3-нэ нап.), 
корректорхэм я дэIэпыкъуэгъу 
Елмэс ФатIимэ.

КомпьютеркIэ газетым и теп-
лъэр ящIащ Дол Маринэ, Мэлба-
хъуэ Анжелэ.

Сурэтхэм елэ жьар Бицу Жан-
нэщ.

«Издательство 
«Южный регион» ООО-м 

щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

Редактор  нэхъыщхьэ 
ЖЫЛАСЭ  Заурбэч

РЕДКОЛЛЕГИЕМ  ХЭТХЭР:

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ Эл-
лэ (жэуап зыхь секретарь), Къар-
дэн Маритэ, Къумахуэ Аслъэн, Нэ-
щIэпыджэ Замирэ, Чэ рим 
Марианнэ, Щхьэ щэмыщI Изэ.

Накъыгъэм и пэщIэдзэм 
ирихьэлIа зыгъэпсэхугъуэ 
махуэхэм къриубыдэу 
 Къэбэрдей-Балъкъэрым и 
«Iуащ хьэмахуэ» курортым 
зыщагъэпсэхуащ цIыху мин 
37-м икIи нэгъабэ и апхуэдэ 
пIалъэм щыIа бжыгъэхэм 
нэхърэ ар процент 30-кIэ нэ-
хъыбэщ. Апхуэдэ хъыбар 
къитащ Кавказ.РФ-м.

НАКЪЫГЪЭМ и 9 за-
къуэм,ТекIуэныгъэ Иным и 
махуэр щагъэлъапIэм, ку-
рортым щыIащ турист мини 
5-м щIигъу. Абыхэм щхьэкIэ 
гукъинэжу нэгузыужь про-
граммэхэр зэхагъэуват, кон-
цертхэр, гъэлъэгъуэныгъэ-
хэр, лъэпкъ IэпэIэсэхэм я 

Урысей ФСБ-м и управленэу КъБР-м щыIэм, КъБР-м 
щыIэ МВД-м я лэжьакIуэхэм къыщIагъэщащ налшыкдэ-
ситIыр контрафакт тутынхэкIхэр хабзэншагъэкIэ игъэ-
кIыным зэрыпыщIар. 

АБЫХЭМ къытрахащ федеральнэ маркэхэмрэ акциз-
хэмрэ зытемыт тутынхэкI пачкэ 6000.

Уголовнэ Iуэху къаIэтащ УФ-м и УК-м и 171.1 статьям и 
6-нэ Iыхьэм и «а» пунктым ипкъ иткIэ. Хабзэм къызэригъэу-
вымкIэ, апхуэдэ щIэпхъаджагъэ зылэжьар илъэси 6-м 
нэскIэ ягъэтIыс.

Налшык ХьэтIохъущокъуэм и цIэр зе-
зыхьэ уэрамым тет унэ №12-м и пщIантIэм 
щекIуэкIащ 1941 - 1945 гъэхэм екIуэкIа 
 Хэку зауэшхуэм ТекIуэныгъэ Иныр къы-
зэрыщытхьрэ илъэс 80 зэрырикъум и 
щIыхькIэ «Коммунсервиском» ЖЭУК-м 
къы зэригъэпэща Iуэхур. Ихъуреягъыр 
екIуу гъэщIэрэщIат.

ТЕКIУЭНЫГЪЭМ и Бэракъ плъыжьыр 
 лъагэу Iэтат, ди къэралым и ныпыр хьэуам 
щы хуарзэт, «ТекIуэныгъэм и махуэ», «На-
къыгъэм и 9» псалъэхэр  зытет шар зэмы-
фэгъухэмрэ удз гъэгъахэмрэ сабийхэм 
 яIыгът. Махуэшхуэр къат куэду зэтет унэм и 
пщIантIэм щызыгъэдэхар сабийхэрщ. Ахэр 
гъэхуауэ къеджащ зауэ зэманыр къызыхэщ, 
Те кIуэныгъэ Иным траухуа, ди лIыхъужьхэр 
щагъэлъапIэ усэхэм, жаIащ махуэр нэхъри 
зыхозыгъащIэ уэрэдхэр. 

- Ди нэхъыжьхэм Хэку зауэшхуэм щызэ-
рахьа лIыгъэр, ягъэлъэгъуа Хэку лъагъуны-
гъэр, хахуагъэр щIэблэм щапхъэ яхуэхъуну 
дыхуейщ. А зэманым тратхыхьа усэхэмрэ 
уэрэдхэмрэ я мыхьэнэр зэрыиныр зыхащIэу, 
сатырхэм гупсысэу ящIэлъыр къагъэлъа-

Гъэмахуэми щIымахуэми 
зэгуэр къыщыхагъэщIар 
тщыгъупщэжа Псынэдахэ 
и «Родник»-р тхьэмахуэ 
кIуам и стадионым къы-
щыпикIуэтащ илъэс зыб-
жанэ хъуауэ и хьэрхуэ-
рэгъу нэхъыщхьэ «Тэр-
чым» икIи зэхьэзэхуэм 
бжьыпэр щыдигуэшын 
 хуей  хъуащ.

Къэбэрдей-Балъкъэрым 
фут болымкIэ и гъэмахуэ зэ-
хьэзэхуэм и етхуанэ джэгу-
гъуэм хыхьэ зэIущIиблым 
ящыщу 3 къудей фIэкIа ад-
рей тхьэмахуэм зэрызэ хэ-
мытам гурыщхъуэ ди-
гъэщIат махуэшхуэхэр ща-
гъэлъапIэ къыкIэлъыкIуэ 
лъэ хъэнэми футболистхэр 
щIагъуэу къримыхьэлIэну. 
АрщхьэкIэ псори и пIэм иу-
вэжащ икIи зэраубзыхуам 
тету командэхэр зэхуэзащ.

ЯпэщIыкIэ бэрэжьей 
кIуам Тэрч къалэм щызэ-
хэтыжащ ягъэIэпхъуауэ щы-
та зы зэIущIэ. Абы хэгъэ-
рейхэм 2:0-у щыхагъэщIащ 
Урыху къикIахэр.

ТекIуэныгъэм къигъэбыр-
сея джылахъстэнейхэр ма-
хуищ дэкIри Псынэдахэ 
 кIуащ, илъэс куэд щIауэ я 
ныкъуэкъуэгъу нэхъыщхьэ, 
иужьу гъэмахуэми щIыма-
хуэми екIуэкIа зэхьэзэ-
хуэхэм къащефIэкIа «Род-
ник»-м IущIэну. Ар хуабжьу 
удэзыхьэх хъуащ. Хэгъэрей-
хэм я лъэщагъыр гурыIуэ-
гъуэ пэтми, Тэрч псышхуэр 
къэукъубиям хуэдэт абы и 
Iуфэм къикIа хьэщIэхэм я 
щытыкIэр. ЗэпэщIэтыныгъэ 
гуащIэ дыдэ хъуащ. «Тэр-
чыр» нэхъ ерыщу къы-
щIэкIри, текIуэныгъэр зыIэ-
ригъэхьащ икIи мыгъэрей 
зэпеуэм бжьыпэр щызы-
Iыгъхэм яхыхьащ. 

ДжэгукIэ телъыджэ къе-
гъэлъагъуэ Шэджэм и «Чер-

кес»-м. Пэжщ, щэбэт кIуам 
ар и стадионым щыпэлъэ-
щакъым Алътуд къикIа 
«Искра»-м, ауэ абы и за-
къуэщ мыгъэрей зэпеуэм 
къыщыхамыгъэщIауэ къэ-
нэжар. Аращи, яхуэфащэ 
дыдэу шэджэмдэсхэм 
бжьы пэр даугуэш «Тэр-
чымрэ» «Родник»-мрэ. 

Иджыри къэс текIуэны-
гъэм и IэфIагъыр зыхащIа-
къым «Урыхумрэ» «Ло го-
ваз»-мрэ. Уеблэмэ, Бабу-
гент и командэм зы очко за-
къуи иIэкъым. Тхьэмахуэ 
ипэкIэ абыхэм яхэтащ «Акъ-
бащри». АрщхьэкIэ Аргудан 
щыIэу «Бедик»-м ефIэкIри, 
и Iуэхухэр мащIэу игъэ зэ-
кIуэжащ. 

Гъуащхьауэхэм я зэпеуэм 
бжьыпэр щызэдаугуэш Би-
тIэхъу Дамиррэ («Спартак-
Д») Гъажэ Ибрэхьимрэ 
(«Шэ рджэс»). Зэхьэзэхуэм 
зэрыщIидзэрэ абыхэм топ 

хырых я хьэрхуэрэгъухэм я 
гъуэм дагъэкIащ.

АдэкIэ щыгъуазэ фы хуэт-
щIынщ Къэбэрдей -Балъ-
къэ рым футболымкIэ и 
чемпионатым и зи чэзу 
 джэгугъуэм кърикIуа бжы-
гъэхэм: «Черкес» (Шэджэм) 
- «Искра» (Алътуд) - 0:0, 
«Логоваз» (Бабугент) - 
«Шэрджэс» (Шэджэм ЕтI-
уанэ) - 2:5, «Нартан» (Нар-
тан) - «Малка» (Малкэ) - 2:3, 
«Бедик» (Аргудан) - «Акъ-
бащ» (Акъбащ Ищхъэрэ) - 
1:2, «Псыгуэнсу» (Псыгуэн-
су) - «Урыху» (Урыху) - 3:2, 
«Спартак-Д» (Налшык) - 
«Ислъэмей» (Ислъэмей) - 
4:6, «Родник» (Псынэдахэ) - 
«Тэрч» (Тэрч) - 1:2.

 ДызыхуэкIуэ щэбэтымрэ 
тхьэмахуэмрэ къыкIэлъы-
кIуэ джэгугъуэр зэхэты- 
нущ.

ХЬЭТАУ  Ислъам. 

НАЛШЫК Сабийхэмрэ щIалэгъуа-
лэмрэ творчествэмкIэ я унэм ви-

деозэпсэлъэныгъэ щекIуэкIащ анэ-
дэлъхубзэм, лъэпкъ гупсысэм, хэку-
рысхэмрэ хэхэсхэмрэ я зэпыщIэны-
гъэм, адыгэ щIэблэм теухуауэ. Абы 
лъабжьэ хуащIащ адыгэ тхакIуэ, 
усакIуэ, кинорежиссер Жылэтеж 
Сэлэдин и лэжьыгъэхэр. Iуэхум и 
къызэгъэпэщакIуэщ творчествэмкIэ 
унэм и егъэджакIуэ Бозий Мадинэ.

Видеозэпсэлъэныгъэм хэтащ Тыр-
кум щыпсэу ди лъэпкъэгъу хэр: Тыр-
кум щыIэ Адыгэ Хасэхэм язым и тхьэ-
мадэу щыта Щоджэн Нежларэ абы и 
щхьэгъусэ Щоджэн Сыррырэ, Нал-
шык КъБКъУ-м медицинэмкIэ и къу-
дамэм щеджа, Тыркум дохутыру 
щылажьэ Къат Исуф, филолог, зэ-
дзэкIакIуэ, бзэщIэныгъэлI Жы лэтеж-
Вурдем Кариман (Жылэтеж Сэлэдин 
ипхъу нэхъыжьщ), Босфор универси-
тетым и егъэджакIуэ, бзэ щIэныгъэлI 
Жылэтеж ФатIимэ (Жы лэтеж Сэлэ-
дин ипхъу нэхъыщIэщ), ООН-м и 
лэжьакIуэ Вурдем Дисэ, Анкара уни-
верситетым психолог IэщIагъэм 
щыхуеджэ Вурдем Динэ (Дисэрэ 
Динэрэ Жылэтеж Сэлэдин и пхъу-
рылъхухэщ). Абыхэм ви деозэ псэ лъэ-
ныгъэм и IэмалымкIэ яIущIащ Бозий 
Мадинэ иригъаджэ ныбжьыщIэхэр, 
ТворчествэмкIэ унэм и къудамэ 
щхьэхуэм и унафэщI Маршэнкъул 
Марьянэ, «Адыгэ псалъэ» газетым и 
лэжьакIуэ Гугъуэт Заремэ. 

- Хэкурыс адыгэхэмрэ хэхэсхэмрэ 
дызэпэжыжьэ пэтми, мыпхуэдэу гъу-
нэгъуу дызэрылъагъуу дызэпсэлъэну, 
ди гупсысэ зэтхьэлIэну, анэдэлъхуб-
зэм и гугъу тщIыну Iэмал къыдэзытар 
интернетырщ, - жиIащ Бозий Мадинэ 
зэIущIэр къыщызэIуихым. Абы пса-
лъэ яритащ тырку къэралыгъуэм 
 къипсэлъыкI ди лъэпкъэгъухэм. 

Нежларэ Сыррырэ тепсэлъыхьащ 
Тыркум адыгэбзэм щиIэ щытыкIэм, 
ар щIэблэм зэраIэщIэхум, Жылэтеж 
Сэлэдин и IуэхущIафэу щытахэм 
зэрыщыгъуазэм. 

- Тыркум щыпсэу адыгэхэри Хэкум 
исхэри зэIэпэгъуу щытыну дыщIо-
хъуэпс. ДызэкIэлъымыгъуазэмэ, ды-
зэ ры мыIыгъмэ, щIэблэм я деж нэт-

хьэсыфынукъым анэдэлъхубзи, 
лъэпкъ хабзи. Апхуэдэу щыхъукIэ, 
бзэм теухуауэ Iуэху зэдэдлэжьыным 
нэхъыбэрэ иужь дивгъэт, - жиIащ 
Сырры. 

Къат Исуф тепсэлъыхьащ ди уни-
верситетым зэрыщеджам, Жылэтеж 
Сэлэдин а зэманым зэрыIущIам. 
 Къигъэлъэгъуащ бзэм теухуауэ и 
гупсысэхэри. 

- Сирием сыкъыщалъхуащ, сы-
къыщыхъуащ. Къэбэрдейм медици-
нэм сыщыхуеджащ. Америкэм сы-
кIуэри сыщылэжьащ, сыщыпсэуащ 
илъэс 25-кIэ. Мы зэманым Тыркум 
сыщыIэщ. 

Сызыщыпсэуа щIыпIэхэм щыслъэ-
гъуаращи, ди щIэблэм бзэр яIэщIоху. 
Куэдым къафIэIуэхужкъым. Ар си 
 жагъуэщ Iейуэ, сыту жыпIэмэ, дэ бзэ-
ращ лъэпкъ дызыщIыр нэхъыщхьэу. 
Ар димыIэмэ, дэри дыщыIэнукъым 
лъэпкъыу. СызэрепилъымкIэ, мыр 
Iуэхушхуэ щIын хуейщ, зыкъэщIэжа-
уэ. ИкIи ар зи къару къихьынур ха-
сэшхуэхэр арауэ къысщохъу, - жиIащ 
абы. 

- ИкъукIэ гуапэ тщыхъуащ нобэ ди 
гъэсэнхэм закъызэрыхуэвгъэзар, хэ-
хэс адыгэхэм къабгъэдэкIыу лъэпкъ 
гупсысэ зэрызэхевгъэхар. Си гугъэщ, 
мы Iуэхум хэт ныбжьыщIэхэр зыщыщ 
лъэпкъым, яIурылъ бзэм теухуауэ 
зыщIэгупсысыжыну, мыбдеж щызэ-
хах псалъэ Iущхэр я гум ираубыдэну. 
Сыхуейт мы Iуэхум иджыри къы пыт-
щэну, абыкIэ щыIэ ди щIэблэмрэ Хэ-
кум исхэмрэ зэрыдгъэцIыхуну, - 
жиIащ Маршэнкъул Марьянэ. 

- Адыгэбзэр фIыуэ долъагъу, кIуэ-
дыжынуи дыхуейкъым, дауи. Мы зэ-
маным ди щIалэгъуалэм тхылъ яIы-
гъыу плъагъуркъым, телефонымрэ 
компьютерымрэ я гупсысэр яубы-
дащи. ЩIэблэм анэдэлъхубзэр фIыуэ 
егъэлъагъунымкIэ, абыкIэ псэ лъэ-
ным егъэхъуэпсэнымкIэ сыт хуэдэ Iэ-
малхэр щыIэу пIэрэ мы зэманым, 
жытIэу дегупсысын хуейщ. Iэмалым я 
нэхъыфIыр бзэм и дахагъэмрэ и те-
лъыджагъэмрэ дгъэлъэгъуэнырщ. 
Сохъуапсэ, псалъэм папщIэ, ди тау-
рыхъхэр, хъыбархэр сабийхэм тыншу 
къагъуэтыфу, еплъыфу, едэIуэфу 

яхуэт щIыным, - жиIащ Жылэтеж-Вур-
дем Кариман.

Жылэтеж ФатIимэ тепсэлъыхьащ и 
адэм и IэдакъэщIэкIхэм, абы адыгэ-
бзэкIэ триха мультфильмхэм щIэблэр 
бзэм дегъэхьэхынымкIэ ди зэманми 
къару зэраIэм. 

- 1983 гъэм си адэм елэжьын щIи-
дзауэ щытащ «цифровизацэ» жы хуэ-
тIэ Iуэхум. Дапхуэдэу бзэр зэрыпхъу-
мэнур жыпIэмэ, адыгэ нэтынхэм, 
 мультфильмхэм уеплъурэщ, анэ-
дэлъхубзэкIэ гъэпса тхылъхэм уе-
джэурэщ. Мис а Iуэхум телэжьащ си 
адэр. И Iэдакъэм къыщIэкIащ сабий-
хэм папщIэ хъыбархэр, усэхэр, уэрэд 
цIыкIухэр, мультфильмхэр, нэгъуэщI-
хэри, урыс мультфильм куэди адыгэ-
бзэкIэ зэридзэкIащ. 

Зэманым зихъуэжащ, цIыкIуи ини 
интернетым исщ, жыпIэми ущыуэну-
къым. Адыгэ интернет платформэ 
диIэу щытамэ, ди адэм къытхуигъэна 
хъугъуэфIыгъуэхэри нэгъуэщIхэм я 
лэжьыгъэ щIэщыгъуэ куэди абы хъу-
ма щыхъунут, псалъэм папщIэ. Бзэм 
зегъэужьынымкIэ ар сэбэпышхуэ 
 хъуну си гугъэт, - жиIащ абы.

ФатIимэ къытеувыIащ Тыркум щыIэ 
университетхэм ящыщ зым адыгэбзэ 
зэрыщригъэджым:

- ИлъэсипщIым щIигъуауэ Босфор 
университетым щызогъаджэ адыгэ-
бзэкIи урысыбзэкIи. Пэжщ, Тыркум 
щыпсэу адыгэхэм я щIэблэм хуэмурэ 
анэдэлъхубзэр зэраIэщIэхум гу лъы-
ботэ. Ауэ бзэм и Iуэхур уи гур бухы жы-
пэн хуэдизу зэрымыIейр къэзгъэлъэ-
гъуэнут мы щапхъэмкIэ. Ди бзэр и 
мыхьэнэкIи и IукIэкIи хуабжьу дахэщ, 
нэгъуэщI лъэпкъхэм къахэкIахэр къе-
хъуэпсэн хуэдизу бзэ къулейщ. Зы 
тырку ныбжьыщIэ цIыкIу къэкIуащ си 
деж адыгэбзэ зригъэщIэну фIэ-
гъэщIэгъуэну. И нэкIум уиплъэмэ, 
къыбгурыIуэрт ар ди бзэм ифIэщу зэ-
рыдихьэхыр. ИлъэситIым къриубыдэу 
абы фIыуэ зэригъэщIащ адыгэбзэр. 
ИтIанэ, IэщIэмыхужын щхьэкIэ, ди 
Адыгэ Хасэхэм къакIуэу щIидзащ. 
Америкэм къикIауэ зы еджакIуэми 
езгъэщIащ адыгэбзэ. Уеблэмэ, ма-
гистратурэм щIэтIыс хьэ ри, адыгэ-
бзэм теухуауэ диссертацэ итхащ. И 

лэжьыгъэм теухуауэ упщIэхэр адыгэб-
зэкIэ къысхуитхырт абы. Ари гъэщIэ-
гъуэнкъэ! ЖысIэнуращи, ди бзэмкIэ 
къабзэу тхэуэ икIи еджэу зригъэсэ-
фащ, - жиIащ ФатIимэ. 

Жылэтеж Сэлэдин и пхъурылъху 
Дисэ видеозэIущIэм хэтхэм ядэгуэ-
шащ сабиигъуэ гукъэкIыжхэм и 
адэшхуэр зэрыхэтым теухуа хъы-
бархэм кIэ.

- Сэ Налшык сыкъыщалъхуащ, ауэ 
сыкъыщыхъуар Анкаращ. IэфIу сигу 
къэкIыжу си сабиигъуэм хэтщ гъэма-
хуэхэм дадэ деж Налшык дыкIуэжу 
зэрыщытар. Дадэ итха усэ цIыкIухэр, 
уэрэдхэр жытIэрт. Абы щыгъуэ дадэ и 
усэхэм ящыщ зы, «Нанэрэ дэрэ» зи 
фIэщыгъэр Тыркум щыщ си ныб -
жьэгъу музыкантым уэрэд ищIауэ 
щытащ. Ар уэрэду Тыркум щыIэ 
адыгэ куэдым ящIэ.

«АдыгэбзэкIэ упсэлъэн, тыркубзэри 
инджылызыбзэри пщIэн  хуейщ», - 
жиIэрт дадэ. Университетым сыщы-
щеджэм, испаныбзэ зэз гъащIэрти, 
сытригъэгушхуэри мазэ кIэ сыщыIэну 
Испанием сигъэкIуат. Бзэуэ щыIэр 
фIэдахэт, бзэ куэд тщIэнуи щIэ-
хъуэпсырт, - жиIащ Дисэ.

- Дисэ и гъусэу сэри куэдрэ жысIэу 
щытащ дадэ и уэрэд цIыкIухэр. 
Адыгэбзэр фIыуэ солъагъу, си анэм-
рэ си шыпхъумрэ ди анэдэлъхубзэм-
кIэ сопсалъэри ар хъугъуэфIы-
гъуэшхуэу зыхызощIэ. Си ныбжьэгъу-
хэми къыздеджэхэми яхэткъым 
адыгэ бзэкIэ сызэпсэлъэн, бзэр къы-
щедгъэлыр унагъуэрщ, - жиIащ Жы-
лэ теж Сэлэдин и пхъурылъху нэ-
хъыщIэ Динэ. 

Сабийхэмрэ щIалэгъуалэмрэ твор-
чествэмкIэ я унэм и гъэсэн Мен дохъу 
Аидэ тепсэлъыхьащ Жылэтеж Сэлэ-
дин и мультфильмхэм теухуауэ итха 
щIэныгъэ лэжьыгъэм. 

ВидеозэIущIэ дахэм хэтахэм жаIащ 
мыпхуэдэ зэдэлэжьэкIэм зрагъэуб-
гъуну, адыгэбзэр щыIэным, лъэпкъыр 
къэзыхъумэ а фIыгъуэм щIэблэр 
егъэ хъуэпсэным теухуа Iэмалхэр къа-
лъыхъуэну мурад зэраIэр. 

ХЬЭГЪЭБАНЭ  Залинэ. 

«Гуп зыгъэгупыр гуп и уа-
сэщ» адыгэ псалъэжьыр 
зэп хьэлIэ хъунухэм ящыщщ 
КъБР-м и цIыхубэ артист 
Зеущэ Iэуес. Зи утыку иты-
кIэ екIумрэ зи академи-
ческэ макъ лъэщымрэ псо-
ми яцIыху уэрэджыIакIуэ 
ахъырзэманым мы махуэ-
хэм егъэлъапIэ къыщалъ-
хуа махуэр - накъыгъэм и 
13-м абы и ныбжьыр илъэс 
60 ирикъуащ. Узыншагъэрэ 
гукъыдэжрэ иIэу, ехъулIэ-
ныгъэрэ унагъуэ насыпрэ 
щымыщIэу псэуну, лэжьэ-
ну дохъуэхъу ди гуапэу. 

ЗЕУЩЭ Iэуес Амдэж и 
 къуэм Налшык и Музыкэ 
 училищэр, иужькIэ Собинов 
Л. В. и цIэр зэрихьэу Саратов 
дэт къэрал консерваторэр 
къиухащ. Илъэс 30-м щIигъу 
творческэ гъуэгуанэм къри-
убыдэу ар хэтащ жылагъуэ 
мыхьэнэ иIэу республикэм 
щекIуэкI Iуэху дахэ псоми. 
Хэлъхьэныгъэшхуэ хуищIащ 
Къэбэрдей-Балъкъэрым и 
уэ рэд гъуазджэр хъумэ ным-
рэ абы зегъэужьынымрэ. 
Лъэпкъ куэд зыхэт фести-
валу Польшэм, Алыджым, 
Франджым, Тыркум, Болга-
рием щекIуэкIахэм щIыхь 
тхылъ хэр къыщыхуагъэфэ-
щащ. 

Адыгагъэм, цIыхугъэм, 
лъа гъуныгъэм, нэгъуэщI гу-
ры щIэ дахэхэми теухуа уэ -
рэд цIэрыIуэхэр Iэуес адыгэ-
бзэкIи урысыбзэкIи, и за-
къуэуи артист гуэрым и гъу-
сэуи игъэзэщIащ, иджыри 
жеIэ. Ахэр цIыхубэм къызэ-
дапхъуатэ ящIэлъ псалъэ -
хэм мыхьэнэ зэраIэм, зэгъэ-
щIэгъуафIэу зэрыщытым, 
ма къамэр зэрыгукъинэжым 
я фIыгъэкIэ.

Илъэс куэд хъуауэ и лъэп-
къым гуащIафIэу зэрыхуэ-
лажьэм къыпэкIуэу, абы 

Сыт щыгъуи куэдщ

мас тер-классхэр хэту, «губ-
гъуэ Iэнэхэри» абдеж щы-
хуагъэуват.

ЖыпIэнурамэ, гъэмахуэр 
къызэрыблагъэм щхьэкIэ 
къэ мынэу, «Iуащхьэмахуэ» 
ку рортым иджыри бгым 
лыжэкIэ укъыщежэх хъунущ, 
апхуэдэ Iэмал щыщыIэ лъэ-
хъэнэр абы и кIэм щынэса-
къым. Псалъэм папщIэ, на-
къыгъэм хиубыда гуфIэгъуэ 
махуэхэм сноупаркым абы 
лэжьэн щыщIидзащ. Ар  метр 
4000 зи лъагагъ щIыпIэм 
тетщ. А псом къадэкIуэу, 
Урысей Федерацэм бгы-
лыжэ спортымкIэ и командэ 
къыхэхам хэтхэм бгым и 
джабэ нэкIухэм зыщагъэсэ-
нущ мы мазэм. Абы нэмыщI, 

бадзэуэгъуэм ди республи-
кэм и къурш уардэм щы-
хьэщIэнущ фристайлымкIэ 
ди къэралым и спортсмен 
нэхъ лъэщхэр.

Гъэмахуэр къызэрысу 
Iуащ хьэмахуэ лъапэ эколо-
гие лъагъуэхэр щрагъэжьэ-
нущ, псори зэхэту километр 
70 я кIыхьагъыу. Абыхэм хо-
хьэ «105-нэ пикет», «ТекIуэ-
ныгъэм и лъагъуэ» тхыдэ 
 лъагъуэхэри. 

Хабзэ зэрыхъуауэ, гъэма-
хуэкум ирихьэлIэу «Elbrus 
World Race» фIэщыгъэр 
 зе зыхьэ, къэжыхьынымкIэ 
фес тивалыр Iуащхьэмахуэ 
лъапэ щызэхашэнущ. Абы 
хыхьэ гъуэгуанэхэм нэхъ 
кIыхь дыдэу хэтыр бгым и 
 хъуреягъкIэ къекIуэкIырщ, 
километри 137-рэ хъууэ. 

«Iуащхьэмахуэ» бгы курор-
тыр Iуащхьэмахуэ лъапэм 
щыIэщ икIи дуней псом 
фIыуэ къыщацIыху. Мыбдеж 
бгы-лыжэ гъуэгу зэхуэмыдэу 
10 щолажьэ икIи лыжэкIэ 
къыщыбжыхь хъу бгыхэм 
ящыщу абы нэхърэ нэхъ ин 
УФ-м щыIэкъым. ЛыжэкIэ 
къэзыжыхьхэр нэхъ лъагэ 
дыдэу дэзышей кIапсэ гъуэ-
гур, «Гарабаши»-р, километр 
3847-кIэ Iэтащ. 

ЩIымахуэр, къежэхыгъуэ 
лъэхъэнэр зэрикIыу, цIыху 
куэдым яфIэфIу зыщагъэп-
сэху нэгъуэщI унэтIыныгъэ-
хэм, къыщакIухь экологие 
лъа гъуэхэм лэжьэн щIадзэ. 

ХЬЭЩОКЪУЭ Алыдж.

Зеущэ  Iэуес  и  ныбжьыр  илъэс  60  ирикъуащ

къы фIащащ «Къэбэрдей -
Балъкъэрым щIыхь зиIэ и 
артист», «Ингуш Республи-
кэм щIыхь зиIэ и артист», 
«Къэбэрдей-Балъкъэрым и 
цIыхубэ артист» цIэ лъа-
пIэхэр, иIэщ фIыщIэ тхылъ 
куэди. Абыхэм ящыщщ 
 Бахъсэн къалэ администра-
цэмрэ ЩIыпIэ самоуправле-
нэм и Советымрэ, КъБР-м 
ЩэнхабзэмкIэ и министерст-
вэм, Бахъсэн район адми-
нистрацэм, Налшык къалэ 
администрацэм я щIыхь 
тхылъхэр. Кавказым и «Зо-
лотой микрофон» макъамэ 
саугъэт нэхъ лъапIэ дыдэр 
2009 гъэм къратащ, 2013 
гъэм ар иратхащ «Знамени-
тые люди Кавказа» тхылъ 
цIэрыIуэм. И IэщIагъэм зэ-
рырилажьэ илъэсхэм къриу-
быдэу Зеущэ Iэуес хэтащ ма-
къамэ Iуэху зэмылIэужьы-
гъуэу мини 3-м щIигъум. 

Iэуес и зэфIэкIыр къыща-
щIэри къыщалъытэри ди 
республикэм и закъуэкъым. 
Гъунэгъу щIыналъэхэм Iуэху 
щIагъуэ къыщаIэтыркъым 
ирамыгъэблагъэу, сыту жы-

пIэ мэ ар лъэпкъхэр зэкъуэ-
гъэувэным, зэныбжьэгъу-
ным хэлIыфIыхь цIыхущ. 
Псалъэм и хьэтыркIэ, Осетие 
Ищхъэрэ - Алание Республи-
кэмрэ Владикавказ къа-
лэмрэ я махуэм ирихьэлIэу 
Зэныбжьэгъугъэм и унэм 
къыщратат щIыхь тхылъ. 
Апхуэдэуи а щIыналъэм 
къыщ ратыжащ «Сталин И. 
В. къызэралъхурэ илъэси 
140-рэ щрикъум ирихьэлIэу» 
медалыр. 

Мы гъэм Iэуес хэтащ Уры-
сейм и къулыкъущIэхэм 
 ятеухуа «Генеральные ди-
ректора» журналым къызэ-
ригъэпэщауэ ирагъэкIуэкIа 
зэпеуэм. Генеральнэ уна-
фэщI хэм я рейтингым 
«Гъуаз джэмрэ щэнхабзэм-
рэ» и Iыхьэм Къэбэрдей- 
Балъкъэр щIыналъэм 12-нэ 
увыпIэр къыщихьащ абы 
(2025 гъэм накъыгъэм и 11-м 
ирихьэлIэу).

Бахъсэн къалэм Щэнхаб-
зэмкIэ и уардэунэм и уна-
фэщIым и къуэдзэ, и тхьэ-
мадэ къалэнхэм зэрыпэрыт 
илъэсхэм къриубыдэу Зеу-
щэм хузэфIэкIар къыпхуэ-
мылъытэн хуэдизщ. Къызэ-
гъэпэщакIуэ Iэзэу зэры щы-
тым, и IэнатIэм жэуаплыны-
гъэ пылъу зэрыпэрытым, и 
къалэнхэм пылъхьэншэу зэ-
рехъулIэм я фIыгъэкIэ, зэ-
ман кIэщIым къриубыдэу, 
къалэ уардэунэр щэнха-
бзэмрэ гъуазджэмрэ я Iуэху-
щIапIэ пэрытхэм хигъэуващ. 

Артистым цIыхухэм я гум 
зыкъринамэ, и гуащIэр и 
лъэпкъым къилъытамэ ху-
зэфIэмыкIа щымыIэу жы- 
пIэ хъунущи, Зеущэ Iэуес 
ящыщщ зи дунейр куп-
щIафIэу къэзыгъащIэхэм. 
До хъуэхъу и гъащIэ гъуэгуа-
нэр кIыхь, дахэ хъуну!

ИСТЭПАН Залинэ. 

Хэку зауэшхуэм теухуат усэхэр

гъуэу сабийхэм зыкъызэрагъэлъэгъуам къы-
бжеIэ мыпхуэдэ хэкупсэ Iуэхухэр сытым де-
жи зэрыщхьэпэр. Гуауэри гуфIэгъуэри щы-
зэщIэт махуэшхуэр, Накъыгъэм и 9-р, до-
гъэлъапIэри, ди лIыхъужьхэм я щапхъэр 
 гъуазэ ирехъу! - жиIащ ЖЭУК-м и унафэ -
щIым и къуэдзэ Къумыхъу Ленэ. 

ГЪУЭТ  Синэ. 

R

Къэбэрдей-Балъкъэр Республикэм ЩIыуэпсым и хъу-
гъуэфIыгъуэхэмрэ экологиемкIэ и министерствэм 
(адэкIэ - Министерствэ) щIыналъэм щыпсэухэмрэ абы 
щыхьэщIэхэмрэ къыхуреджэ къулыкъущIапIэм хъы-
барыбэ зэпыщIапIэхэм щигъэлажьэ напэкIуэцIхэм Iэ 
традзэным, щIыуэпсым и хъугъуэфIыгъуэхэр хъумэным 
епхауэ къэралым иригъэкIуэкI политикэм и тегъэщIапIэ 
нэхъыщхьэхэм щыгъуазэу щытын папщIэ. 

МИНИСТЕРСТВЭР Къэбэрдей-Балъкъэрым и гъэзэ-
щIакIуэ къулыкъущIапIэщ, щIыуэпсыр къызэрагъэсэбэпым 
кIэлъыплъыныр, абы хуэсакъыныр, мэзхэмрэ псыхэмрэ я 
щытыкIэмрэ абыхэм щыпсэу псэущхьэхэмрэ къэралым и 
гулъытэр ялъэгъэIэсынымкIэ унафэ зэрихьэу, къинэмыщIа-
уэ, а къудамэм къэрал политикэмрэ хабзэ-жэуаплы-
ныгъэмрэ гъэзэщIа зэрыщыхъум кIэлъыплъыныр къалэн 
зыщищIыжу. 

Министерствэм и интернет хэщIапIэ нэхъыщхьэм Iэ 
щIэвдзурэ, мыхьэнэ зиIэ хъыбархэм занщIэу щыгъуазэ 
зыфщI. Абыхэм махуэ къэс къытрадзэ ЩIыуэпсым и 
хъугъуэ фIыгъуэхэр хъумэнымрэ экологиемкIэ и минис-
терствэм иригъэкIуэкI лэжьыгъэм теухуа хъыбархэр (гур 
зыIэт къэ хъукъащIэ гъэщIэгъуэнхэр, щIыналъэм епха 
 хъыбархэр, мыхьэнэшхуэ зэриIэм къыхэкIыу, гулъытэ 
 щхьэхуэ хуащIу яхъумэ щIыуэпсым и Iыхьэхэр, псэущхьэхэм 
ятеухуа зекIуэ нэгузыужьхэм топсэлъыхьыж). 

КъБР-м ЩIыуэпсым и хъугъуэфIыгъуэхэмрэ экологием-
кIэ и министерствэм и напэкIуэцIхэм Iэ щыщIэвдз хъунущ 
мы хэщIапIэхэм: 

«ВКонтакте» https://vk.com/club172395440
«Телеграм» https://t.me/minprirodikbr07
«Одноклассники» https://ok.ru/group/54455078813771

Хъыбар гъэщIэгъуэнхэм зыхэвмыгъэкIыж


